
6. Эсэ “Гадуем беларусаў”

Уводзіны

Актуальнасць даследавання. Родная мова – спецыфічны навучальны прадмет. Спецыфіка яго заключаецца перш за ўсё ў тым, што гэта не толькі прадмет вывучэння, але сродак навучання і выхавання. У гэтым сэнсе беларуская мова з’яўляецца тым падмуркам, на які абапіраецца ўсё навучанне і выхаванне ў сярэдняй школе.
Дзякуючы мове школьнікі атрымліваюць навукова абгрунтаваныя звесткі пра навакольную рэчаіснасць. Праз мову яны паступова авалодваюць запасамі ведаў, накопленых чалавецтвам за ўсю гісторыю яго развіцця. Родная мова, такім чынам, дапамагае дзецям вучыцца.
Вывучэнне мовы мае велізарнае выхаваўчае значэнне. Беларуская мова, якую наш народ пранёс праз стагоддзі, з’яўляецца найвялікшым нацыянальным скарбам. “Бедны той, – пісала вядомая беларуская паэтэса Цётка, – хто, апрача грошай, апрача багацця, каторае пры першым няшчасці счэзне дазвання, не мае скарбаў вечных – скарбаў душы. Такі скарб, каторы ніхто і ніколі адабраць ад нас не здолее, – гэта любоў да Бацькаўшчыны, да свайго народа, да роднай мовы” [14, с. 224].
Асаблівае значэнне надаецца мове ў выхаваўчай і асветніцкай дзейнасці. Рускі педагог К. Д. Ушынскі пісаў, што роднае слова – гэта аснова ўсякага разумовага развіцця і крыніца ўсіх ведаў. Падкрэсліваючы выхаваўчае значэнне роднай мовы, ён адзначаў, што, “уводзячы дзіця ў родную мову, мы ўводзім яго ў свет народнай думкі, народнага пачуцця, народнага  жыцця, бо ў мове  адухаўляецца ўвесь  народ і ўся яго радзіма” [8, с. 213].
Такім чынам, агульнай асновай выхавання і навучання з’яўляецца авалоданне школьнікамі роднай мовай.
Наш педагагічны вопыт быў  прысвечаны вывучэнню уплыву роднай мовы на абуджэнне нацыянальнай самасвядомасці вучняў, на развіццё іх творчых здольнасцей. 
Узровень распрацоўкі праблемы. Пытанне, якое разглядаецца ў дадзенай працы, адно з самых актуальных. Але гэта праблема мала распрацаваная ў літаратуры. Маюцца толькі асобыя артыкулы, а асобнага выдання, якое б сістэматызавала праблему, няма. Праблему даследавалі многія педагогі і псіхолагі: К. Д. Ушынскі, В. А. Сухамлінскі, Ж. У. Грынюк, Н. І. Белова, А. А. Грымаць, Н. К. Катовіч, М. В. Жуковіч, У. М. Конан, В. М. Туркевіч і інш. 
Мэта праекту: вывучыць уплыў роднай мовы на абуджэнне нацыянальнай самасвядомасці вучняў, на развіццё творчых здольнасцей школьнікаў. 
Гіпотэза: выкарыстанне беларускай мовы на класных гадзінах і выхаваўчых мерапрыемствах садзейнічае развіццю творчага мыслення вучняў, якасна павышае ўзровень выхаванасці, абуджае нацыянальную самасвядомасць, любоў і павагу да роднай мовы, гісторыі, культуры; абуджае грамадзянскія і патрыятычныя пачуцці. 
Дадзеная мэта і гіпотэза  вызначаюць наступныя задачы:
· Узнавіць наяўны досвед патрыятычнага і грамадзянскага выхавання на роднай мове ў беларускай школе.
· Мадэрнізаваць арганізацыйна-педагагічныя ўмовы для актывізацыі, змястоўнага ўзбагачэння і сістэматызацыі грамадзянска-патрыятычнага выхавання на беларускай мове. 
· Выхоўваць грамадзяніна, патрыёта на роднай мове. 
· Фарміраваць значымыя каштоўнасці  беларускай культуры.
· Выхаванне праводзіць на аснове сацыякультурных і гістарычных дасягненняў шматнацыянальнага народа РБ, а таксама гістарычных і культурных традыцыях роднага краю.
· Выхаванне праводзіць выключна на роднай беларускай мове. 
· Стварыць адзіны комплекс грамадзянскага, патрыятычнага навучання і выхавання, рэалізуемы падчас правядзення пазакласнай і пазашкольнай працы.
· Далучыць навучэнцаў у распрацоўку і рашэнне школьных, мясцовых грамадскіх праблем.

Падчас працы мы вызначылі некалькі праблем: 
· Перавага патрыятычнага выхавання над грамадзянскім выхаваннем.
· Выхаваўчая праца школы носіць эпізадычны характар, справаздачна-паказальны. Асобныя мерапрыемствы грамадзянскай і патрыятычнай скіраванасці не аказваюць сур’ёзнага выхаваўчага ўздзеяння (адсутнасць сістэмы грамадзянска-патрыятычнага  выхавання). 
· Парушэнні дэмакратычнага ўкладу школьнага жыцця і прававой прасторы школы.
· Недастатковая колькасць вучэбнага часу, які адводзіцца на грамадска - палітычныя дысцыпліны пры гуманізацыі адукацыі.
· Недастатковае фінансаванне адукацыі.
· Адсутнасць якасных вучэбна-метадычных дапаможнікаў.
· Неадпаведнасць тэорыі грамадзянскага і патрыятычнага выхавання з станам дэмакратыі ў сучасным грамадстве.
· Некампетэнтнасць педагогаў у пытаннях выхавання на беларускай мове. 
· Многія настаўнікі беларускамоўных школ не ведаюць роднай мовы, не жадаюць вывучаць яе лексічны і фразеалагічны склад. 
Асноўныя этапы працы
Дыягностыка-праектны (падрыхтоўчы)
Задачы:
· Вызначыць тэму эксперыментальнай працы.
· Распрацаваць змест.

· Прааналізаваць стан грамадзянска-патрыятычнага выхавання ў школе.
Практычны этап 
Задачы:
· Папаўняць новымі метадычнымі распрацоўкамі партфоліа класнага кіраўніка і настаўніка беларускай мовы і літаратуры.  
· Прывіваць вучняў да пошукавай, літаратурнай, афарміцельскай працы.
· Вучыць школьнікаў адказнасці за даручаныя справы.
· Выхоўваць павагу да роднага слова, нацыянальнай гісторыі і культуры. 
Заключны этап (рэфлексіўны)
Задачы:
· Падвесці вынікі працы.
· Праверыць змену грамадзянскай, патрыятычнай сацыялізацыі школьнікаў.
· Прапанаваць выкарыстаць матэрыял эксперыментальнай працы па грамадзянска-патрыятычнаму выхаванню пры планаванні выхаваўчай працы школы, класа.
· Стварыць аб’ектыўныя, адэкватныя, адкрытыя крытэрыі і формы ацэнкі сваёй працы.
Грамадзянскае і патрыятычнае выхаванне 
У сучасных умовах развіцця Рэспублікі Беларусь як суверэннай дэмакратычнай дзяржавы ўзнікае неабходнасць ва ўдасканаленні выхавання грамадзянскасці і патрыятызму на ўсіх узроўнях функцыянавання нацыянальнай сістэмы адукацыі. Грамадзянска-патрыятычнае выхаванне становіцца важным накірункам сучаснай адукацыі праз прызму ідэалогіі. Прэзідэнт Рэспублікі Беларусь А. Р. Лукашэнка выразна выказаў сваю пазіцыю па дадзеным пытанні: “Калі мы жадаем бачыць Беларусь моцнай і квітнеючай дзяржавай, то павінны, першым чынам, думаць аб ідэалагічным падмурку беларускага грамадства…” [6].
Мэтанакіраваная арганізацыя працэсу грамадзянска-патрыятычнага выхавання з’яўляецца важным этапам у засваенні гістарычных грамадскіх каштоўнасцяў, законаў і нормаў жыцця, фарміраванні ўласнай грамадзянскай пазіцыі.
Засваенне грамадзянска-патрыятычных каштоўнасцяў ажыццяўляецца падчас навучання праз набыццё неабходнай інфармацыі сваіх грамадзянскіх функцый і сацыяльных роляў. Прывіццё чалавека да грамадзянска-патрыятычных каштоўнасцей адбываецца падчас рэальнага ўключэння асобы ў мноства грамадскіх адносін [3, с. 4]. 
Такім чынам, грамадзянска-патрыятычнае выхаванне аказвае ўплыў на ўсе сферы сацыяльнага жыцця вучняў і, такім чынам, на сацыяльна-псіхалагічную структуру асобы. Найбольш істотныя з іх тыя светапоглядныя перакананні і грамадзянска-патрыятычныя якасці, якія прадвызначаюць стаўленне навучэнцаў да сваіх грамадзянскіх абавязкаў. 
Такім чынам, грамадзянска-патрыятычнае выхаванне – гэта “мэтанакіраваны працэс фарміравання грамадзянскасці і патрыятычнасці як інтэграцыйных якасцей, якія ўяўляюць сукупнасць сацыяльна значымых грамадзянскіх уласцівасцей асобы, абумоўленых асаблівасцямі, дынамікай і ўзроўнем развіцця грамадства, станам яго эканамічнай, духоўнай, сацыяльна-палітычнай і іншых сфер жыцця” [5, с. 39].
У грамадзянска-патрыятычным выхаванні адмысловае значэнне набывае асобасна арыентаваны падыход, калі ў цэнтры вучэбна-выхаваўчага працэсу знаходзяцца захапленні дзяцей, іх запатрабаванні і магчымасці. 
Пры разглядзе зместу грамадзянска-патрыятычнага выхавання ў якасці прыярытэтных вылучаюць:
· грамадзянска-патрыятычную сферу (заснаваная на любові да Радзімы і народа, нацыянальнай самасвядомасці, грамадзянскім абавязку, гатоўнасці да годнага служэння Айчыне);
· палітыка-прававую сферу (фарміраванне разумення палітычных і прававых падзей і працэсаў у грамадстве і дзяржаве, веданне прававых нормаў і прынцыпаў, здольнасць рэалізаваць свае правы і абавязкі, гатоўнасць да абароны сваіх правоў і правоў іншых грамадзян);
· сацыяльна-эканамічную сферу (прадугледжвае фарміраванне ў навучэнцаў асноў эканамічнага мыслення, развіццё здольнасцей будаваць аргументаваныя меркаванні па пытаннях эканамічнай палітыкі дзяржавы, адаптацыі іх да рынкавых эканамічных умоў і разуменне эканамічных змен у жыцці грамадства, а таксама набыццё некаторых навыкаў прыняцця эканамічных рашэнняў у паўсядзённым жыцці) [12, с. 44].
Сістэма грамадзянска-патрыятычнага выхавання павінна ўключаць у сябе:
· азнаямленне дзяцей з дзяржаўнай сімволікай, гераічнымі старонкамі гісторыі краіны, каштоўнасцямі айчыннай культуры падчас гутарак, экскурсійнай дзейнасці, завочных вандраванняў па гістарычных месцах свайго раёна, вобласці; правядзенне сюжэтна-ролевых гульняў гісторыка-патрыятычнага зместу;
· гісторыка-культурнае краязнаўства, якое расчыняе перад дзецьмі гісторыю, асаблівасці культуры, прыроды, народных традыцый малой Радзімы, прывівае іх да каштоўнасцей роднага краю;
· азнаямленне школьнікаў з народнай творчасцю;
· азнаямленне дзяцей з дзейнасцю грамадскіх арганізацый.
Пры адборы зместу грамадзянска-патрыятычнага выхавання неабходна ўлічваць асабісты досвед вучняў.
Змест грамадзянска-патрыятычнага выхавання павінен уключаць тыя веды, спосабы дзейнасці, каштоўнасныя арыенціры, узоры паводзін, без якіх немагчыма выкананне тыповых сацыяльных роляў у сучасным грамадстве [4].
Для дасягнення мэты грамадзянска-патрыятычнага выхавання неабходна ўзбагаціць зместам дадзенай працы нацыянальнай культурай. Яна прадугледжвае духоўнае развіццё вучняў падчас засваення імі культурнай спадчыны свайго народа.
Напрыканцы варта заўважыць, што выкарыстанне вучэбна-выхаваўчых праграм патрыятычнай скіраванасці ў школе павінна прынесці добрыя вынікі, бо яны цалкам ахапляюць пытанні патрыятычнага выхавання і ўключаюць паслядоўны комплекс мерапрыемстваў, якія служаць трывалай асновай для наступнай выхаваўчай працы па фарміраванні асобы будучага патрыёта сваёй Радзімы.

З вопыту педагагічнай працы
Вывучэнне малой радзімы, яе гісторыі, культурных традыцый, сучасных дасягненняў – працэс вельмі займальны для школьнікаў, ён адкрывае вялікія магчымасці для рэалізацыі творчых праектаў, экскурсій, сустрэч. Але гэта толькі з аднаго боку. З іншага, - звычайна на ўрокі краязнаўчага характару застаецца мінімум навучальнага часу. Каб ліквідаваць гэтую супярэчнасць, у нашай навучальнай установе краязнаўчы матэрыял вывучаецца не толькі ў вучэбны час, але і ў час канікул: у перыяд Летняй школы (15 дзён у чэрвені месяцы). Гэта дае магчымасць актыўна выкарыстаць дадзены час для распрацоўкі навучальных праектаў на роднай беларускай мове. 
На ўроках і ў пазакласнай працы я шырока прымяняю Тэхналогію педагагічных майстэрняў, якая абуджае цікавасць вучняў да свайго роднага краю, развівае творчыя здольнасці. Вучні на такіх уроках ствараюць уласныя творы, пішуць эсэ, сачыненні, праяўляюць самастойнасць і ініцыятыву. З маімі поглядамі па тэхналогіі французскіх майстэрняў можна было пазнаёміцца ў перыядычных рэспубліканскіх выданнях “Адкрыты ўрок”, “Настаўніцкая газета”, “Роднае слова”, “Народная асвета” і інш. 
На сучасным этапе развіцця інфармацыйнага грамадства ўзнікла неабходнасць творча падыходзіць да вывучэння культуры народа, беларускай спадчыны. Час патрабуе чагосьці новага, каб зацікавіць вучняў. На наш погляд, значную ролю ў гэтым напрамку адыгрывае магчымасць акунуцца ў эпоху старажытнай беларускай культуры, дакрануцца да жывой гісторыі нашага народа. Паколькі ў Беларусі праходзіла акцыя “Жыву ў Беларусі і тым ганаруся”, таму дзяржаўная ўстанова адукацыі “Баравабудскі дзіцячы сад – базавая школа Кармянскага раёна” не засталася ў баку ад гэтай акцыі. Лічым, што гэты праект унікальны ў сваім родзе на тэрыторыі Беларусі. Ведаць свой род, сваю гісторыю, мову – гэта абавязак кожнага свядомага беларуса. Але веды па гісторыі свайго роднага краю – гэта і сіла, калі яны атрыманыя ў выніку пошуку і даследаванняў. Неабходна задаваць вучням больш праблемных пытанняў і ніколі не даваць гатовых ведаў. Галоўнае – не веданне фактаў, а ўменне аналізаваць іх, параўноўваць, ацэньваць. Галоўнае – умець рабіць рэфлексію сваёй дзейнасці. Вось чаму ў час Летняй школы мае вучні займаюцца перш за ўсё рэфлексійнымі праектамі ў тэхналогіях праектнага навучання і развіцця крытычнага мыслення. [image: image7.jpg]



Новыя педагагічныя тэхналогіі. Выкарыстанне тэхналогіі крытычнага мыслення ў перыяд летніх канікул 2008 года
У апошнія гады настаўнікі ўсё часцей звяртаюцца да сучасных школьных тэхналогій, якія скіраваны на актывізацыю працэсу навучання беларускай мове і літаратуры. І гэта цудоўна. Я перакананы, што толькі праз гуманізацыю, праз любоў да дзіцяці можна стварыць умовы для вяртання беларускай мовы як роднай. А для гэтага трэба рабіць усё, каб вучэбная дзейнасць школьніка на ўроках ці выхаваўчых занятках была для яго цікавай, асобасна значымай, а не фармальнай. Даволі часта вучні не могуць зразумець патрабаванні наконт таго, што трэба шмат ведаць, што іх, вучняў, чакае працоўная кар’ера і г. д. Але навошта ім веды? Адказаць на гэтае пытанне і трэба настаўнікам, каб у нашых выхаванцаў з’явілася матывацыя да навучання, стараннай і адказнай працы на занятках [9]. 

Я шчырую на педагагічнай ніве амаль дванаццаць гадоў. Яшчэ студэнтам факультэта славянскай філалогіі Магілёўскага дзяржаўнага ўніверсітэта зразумеў, што тыя тэхналогіі, якія існавалі ў савецкі час, састарэлі, іх патрэбна было даўно відазмяніць і перагледзець. У 2002 годзе я прыехаў працаваць на Кармяншчыну настаўнікам беларускай мовы і літаратуры. Выразна акрэсліў для сябе галоўную мэту: абудзіць у вучняў цікавасць і любоў да роднага краю, да роднай мовы і пераканаць іх у тым, што мы, беларусы, не горшыя за іншых, што наш народ мае даўнюю гісторыю, багатую і самабытную культуру. Вось тады творчыя пошукі і задумы авалодалі мною. Перш-наперш я больш падрабязна пазнаёміўся з сучаснымі школьнымі тэхналогіямі, каб з іх дапамогай дасягнуць поспеху ў навучанні і выхаванні. 

Тэхналогія Вальдорфскай школы, тэхналогія крытычнага мыслення, інтэгральная тэхналогія, модульная тэхналогія, тэхналогія праектнага навучання, тэхналогія педагагічных майстэрняў – вось тыя тэхналогіі, якія мяне зацікавілі. Яны, на мой погляд, даюць магчымасць стварыць на ўроках ці выхаваўчых занятках умовы для развіцця асобы кожнага вучня, выяўлення яго інтэлектуальна-духоўнага і творчага патэнцыялу [9].
Жадалася бы прывесці прыклад выкарыстання тэхналогіі “Развіцця крытычнага мыслення” на занятках краязнаўчага характару ў перыяд Летняй школы 2008 года. 
Працуючы ў тэхналогіі, дзеці вырашылі стварыць калектыўны “партрэт”  “Мы – жыхары Кармяншчыны”. Для гэтага некалькі груп школьнікаў выбралі розныя тэмы, каб ахарактарызаваць вёску Баравая Буда і Кармянскі раён у цэлым. 
Перш чым пачаць працаваць над праектамі, быў распрацаваны план дзеянняў, пастаўленыя задачы.
Задачы: 

· Сістэматызаваць веды аб родных мясцінах: гісторыі, 

культуры, асобах, якія жывуць на Кармяншчыне.

· Умацаваць у вучняў пачуццё гонару за свой родны край, за 

людзей, якія памнажаюць яго дабрабыт, пачуццё любові да “малой радзімы”.

· Развіваць у школьнікаў крытычнае мысленне. 

Былі вылучаныя наступныя этапы на аснове тэхналогіі “Развіцця крытычнага мыслення”: 

1. Этап выкліку. Тут вучні падбіралі асацыятыўныя рады слоў ці словазлучэнняў да паняцця “радзіма”. Гэта першы этап праходзіў у першы дзень Летняй школы і быў замацаваны такім чынам, каб вызначыць накірункі наступнай працы.

2. Этап Асэнсавання, які прадугледжваў некалькі стадый:

1). Праца з тэкстам. Настаўнік прапаноўвае тэкст аб гісторыі вёскі Баравая Буда і Кармянскага раёна, які падрыхтавалі вучні старэйшых класаў у 2007 годзе. Вучням прапаноўваецца пазнаёміцца з тэкстам пры дапамозе прыёма “ІНСЕРТ”, калі на палях тэксту патрэбна ставіць пэўныя значкі: 

“+” новае для сябе

“-” не пагадзіўся

“v” ужо ведаў

“?” ёсць пытанні

2). Экскурсія па славутых месцах Кармянскага раёна, у тым ліку экскурсія ў музей П. М. Лепяшынскага. Экскурсія дала магчымасць пазнаёміцца школьнікам з жыццём і побытам жыхароў Кармяншчыны ў мінулым, паглядзець іншыя выставы музея. Гэта прывівала любоў і павагу да прыгажосці роднай зямлі, абуджала гонар і павагу да гісторыі малой радзімы.
3). Вучні падзяляюцца на групы і падгрупы, працуюць самастойна ў бібліятэцы, разам з настаўнікам, пішуць паведамленні, рэфераты, малююць малюнкі на тэму радзімы.
4). Прэзентацыя сваёй працы ў класе. Абмеркаванне разам з настаўнікам незразумелых пытанняў па тэме праекта. 
3. Этап Рэфлексіі. На стадыі Рэфлексіі вучні пісалі эсэ, у якім раскрылі любоў і павагу да роднага краю, роднай гісторыі і мовы, гонар у тым, што жывуць у Кармянскім раёне. 
У выніку працы стваралася “Партфоліа” па тэме “Таямніцы Кармянскай зямлі”. 
Разгледзім некалькі тэм, якія былі прапанаваныя ў якасці праектаў для абароны: 

1). Вывучаем легенды, песні, абрады Кармянскага раёна.

2). Вывучэнне жыцця славутых землякоў Кармяншчыны. 
3). Удзел у конкурсах.
4). Свята “Наш край” (Баравабудскі фестываль народнай творчасці”).
5). “Чаму жыхары Кармянскага раёна не размаўляюць па-беларуску”.
А азнаямленне   з  традыцыямі  і  звычаямі  народа

Той, хто не ведае сваёй гісторыі, не мае права на будучыню. Веданне гістарычнага мінулага неабходна па той прычыне, каб выратаваць нацыю ад культурнага вымярання. Мы і сёння не перастаём здзіўляцца, адкуль у нашым грамадстве людзі, што выракліся ўсяго роднага: мовы, звычаяў і абрадаў, традыцый і павер’яў, паданняў. 
Адсюль вынікае праблема зберагання самабытных этнічных традыцый кожнай нацыі, якія ў сваю чаргу з’яўляюцца значнай умовай развіцця грамадзянска-патрыятычных пачуццяў. А беларускі народ здаўна славіўся сваёй самабытнай старажытнай культурай. Вось чаму школьнікі Баравабудскай школы запісвалі легенды і паданні пра паходжанне вёсак і мястэчак Кармянскага раёна. Многія вучні напісалі шэраг вершаў ад убачанага і пачутага. 
Запісаныя ў нашай мясцовасці песні абсалютна арыгінальныя, ніколі не чутыя з іншых крыніцаў. Гэтыя песні апавядаюць пра цяжкую долю беларусаў, маюць нечаканыя сюжэтныя павароты, нясуць арыгінальную мараль.
У вёсцы Баравая Буда мы запісалі абрад “Гуканне вясны”, які быў паказаны на абласным фестывалі народнай творчасці ў г. Чачэрску. Наогул, на працягу многіх гадоў фальклорны гурт школы “Вяснянкі” займаў дыпломы і падзякі на розных конкурсах народнай творчасці, што таксама вельмі важна ў 21 стагоддзі, калі знікаюць старажытныя пласты народнай маралі і самабытнасці. 
Вывучаючы фальклор, дзеці бачылі сапраўдную душу народа. Можна сто разоў гаварыць пра талент, працавітасць, дасціпнасць і мудрасць беларусаў, але лепш, калі дзіця само пачуе песні роднага краю. Тады гэта дзіця пераканаецца, што гэтыя прыгожыя словы пра яго народ не абстракцыя, што ёсць чым ганарыцца беларусу. 
Роля традыцыйнай культуры асабліва ўзрастае ў перыяд нацыянальна-культурнага адраджэння, аб’яднання народа на аснове нацыянальнай самасвядомасці. Менавіта ў школе ў дзяцей фармуецца цікавасць, патрэба да ведаў, закладваецца фундамент ведаў роднай мовы. Наш педагагічны калектыў разумее, што кожная краіна, кожны народ ганарыцца сваёй традыцыйнай мастацкай культурай, якая з’яўляецца найбольш яркай адзнакай нацыянальнай адметнасці i самабытнасці. А азнаямленне   з  традыцыямі  і  звычаямі  народа  і  далучэнне  да  іх – важная частка  работы ў патрыятычным выхаванні школьнікаў. [image: image2.jpg]



Вывучэнне жыцця славутых землякоў

Вывучэнне жыцця славутых землякоў таксама мае вялікае выхаваўчае значэнне. Гэта вельмі напружаная праца, якая праходзіць перш за ўсё ў бібліятэцы, кабінеце гісторыі, шмат карыснага можна пачуць ад мясцовых жыхароў. 
Заслужаны артыст Беларусі Смірноў Валерый Васілевіч нарадзіўся ў г. п. Карма, скончыў Кармянскую СШ №2. Акцёр сыграў даволі шмат драматычных роляў у розных тэатрах Беларусі: Шупеня (“Трывога” А. Петрашкевіча), Будзіла (“Сотнікаў” паводле В. Быкава), пан Быкоўскі (“Паўлінка” Янкі Купалы), Качкароў (“Жаніцьба” М. Гогаля) і інш. 
Асюлева Ніна Данілаўна – заслужаная настаўніца БССР (1968) – нарадзілася ў вёсцы Новая Зенькавіна Кармянскага раёна. Скончыла на выдатна Кармянскую сярэднюю школу. Працавала ў Баравабудскай школе настаўніцай пачатковых класаў.
Дзмітрыеў Міхаіл Апанасавіч – доктар педагагічных навук, прафесар – нарадзіўся ў вёсцы Барсукі Кармянскага раёна. Заслужаны настаўнік БССР (1964). Удзельнік Вялікай Айчыннай вайны. Закончыў Беларускі дзяржаўны ўніверсітэт, працаваў настаўнікам, дырэктарам Журавіцкай (Рагачоўскі раён) і Кармянскай сярэдніх школ. З 1974 – рэктар Мазырскага педагагічнага інстытута, а з 1988 г. – працаваў у Гомельскім дзяржаўным універсітэце. Аўтар шэрагу навуковых прац па гісторыі педагогікі і адукацыі.
Радасна, што і на Кармяншчыне нарадзіліся, жылі і тварылі цудоўныя і таленавітыя паэты. Сярод усіх паэтаў асобае месца займае Авяр’ян Дзеружынскі.

Авяр’ян Дзеружынскі – вядомы ў Беларусі паэт, лаўрэат Літаратурнай прэміі імя Янкі Маўра, аўтар больш як дваццаці вершаваных зборнікаў, напісаных пераважна для дзяцей. Ён вядомы нам і як паэт-песеннік, на вершы якога беларускія кампазітары напісалі яркія, запамінальныя песні патрыятычнага зместу. 
А нарадзіўся паэт 10 чэрвеня 1919 года ў вёсцы Хляўно Кармянскага раёна.
Паэта не стала 4 студзеня 2002 года. 
Так, паэта не стала. Але ж мелодыя яго душы, мелодыя любові да сваёй малой радзімы будзе гучаць заўсёды. Бездакорна валодаў Авяр’ян Дзеружынскі беларускім словам, упэўнена адчуваў сябе ў стыхіі роднай мовы. 
У Кармянскім раёне таксама нарадзіліся гісторык Філімонаў Аляксандр Андрэевіч, паэт Тодар Пракопавіч Курбацкі, які з’яўляўся настаўнікам Івана Мележа – вядомага беларускага пісьменніка; Яцкевіч Алег Віктаравіч – намеснік міністра абароны Рэспублікі Беларусь у 1994 – 2000 гг. і інш. 
Так ці інакш з Кармянскай зямлёй лёс звязаў Янчанка Міколу Ігнатавіча і Ткачова Васіля Юр’евіча – беларускіх пісьменнікаў, Ігнаценка Міхаіла Васілевіча і Русага Міхаіла Іванавіча – беларускіх дзяржаўных дзеячаў. У Карму часта да сваёй бабулі па матчынай лініі ў час школьных канікул прыязджала вядомая руская артыстка Марчанка Людміла Васілеўна, вядомая нам усім па фільмах “Цыган”, “Служебный роман”, “За бедного гусара замолвите слово” і інш.   Усё гэта дае магчымасць вучням пазнаёміцца з тымі асобамі, якія ўнеслі вялікі ўклад у развіццё культуры, эканомікі роднага краю. Між тым “чалавечая” інфармацыя найбольш каштоўная і мае найбольшы выхаваўчы патэнцыял.
Школьныя экскурсіі па славутых мясцінах Кармяншчыны

У час Летняй школы была праведзеная экскурсія па славутых месцах Кармянскага раёна, у тым ліку экскурсія ў музей П. М. Лепяшынскага, што знаходзіцца ў вёсцы Ліцвінавічы. Экскурсія дала магчымасць пазнаёміцца школьнікам з жыццём П. М. Лепяшынскага, паглядзець іншыя выставы краязнаўчага характару. 
Праца вялася з газетай “Зара над Сожам”. Вучні павінны былі знайсці і апісаць кароткае ўтрыманне артыкулаў, якія распавядаюць аб падзеях  XX ст. у нашым раёне, напісаць свой уласны краязнаўчы артыкул ці эсэ. У гэтым накірунку цікавыя працы стварылі вучаніцы 9 класа Лавянецкая Людміла і Папкова Алена. 
Такім чынам, ствараючы працу па тэме “Таямніцы Кармянскага раёна”, вучні карысталіся  этапам Выкліку (падбор асацыятыўных радоў да паняцця “радзіма”); этапам Асэнсавання, дзе адбывалася атрыманне новай інфармацыі шляхам пошуку, працы з тэкстамі, экскурсій. На стадыі Рэфлексіі вучні пісалі эсэ, у якім раскрылі любоў і павагу да родных мясцін. 
Прывядзём некалькі ўрыўкаў з эсэ некалькіх груп рознага ўзросту:
“Падчас вывучэння гісторыі нашага краю ў Летняй школе мы пазналі шмат новага. Экскурсіі ў Краязнаўчы музей Лепяшынскага і г. п. Карма дапамаглі нам у сучасны час пазнаёміцца з побытам жыхароў Кармяншчыны. Нашай увазе былі прадстаўленыя экспанаты жыцця і дзейнасці вядомага публіцыста, педагога і грамадскага дзеяча Панцеляймона Лепяшынскага.
З дадатковага матэрыялу мы пазналі аб важных гістарычных падзеях, звязаных з нашым раёнам: адкрыццё першых школ, лякарань. Такім чынам мы знаёміліся з невядомай нам гісторыяй роднага краю, а таксама лепш пазнавалі сучаснасць. 
Цяпер Баравая Буда – развіваючы аграгарадок. З кожным годам ён становіцца больш прывабным і цікавым. Для многіх з нас ён з’яўляецца месцам, дзе мы нарадзіліся і на працягу многіх гадоў мы назіраем за яго развіццём…” (Кузьмянкова Віка, 8 клас);
“Для мяне Баравая Буда – не проста прыгожая вёска, у якой я нарадзілася. Тут я пражыла сваё дзяцінства. Я часта шпацырую па знаёмых вуліцах любімай вёскі са сваімі сябрамі. Я часта хаджу ў лес, на поле і ганаруся, што жыву ў такім прыгожым месцы роднай Кармяншчыны. 
Прыемна бачыць, як вёска адраджаецца, паступова будуюцца новыя дамы і будынкі. Гэта значыць, вёска не памірае, а расце і развіваецца…” (Папкова Анастасія, 7 клас);
“Учора наш клас наведаў краязнаўчы музей у вёсцы Ліцвінавічы. Ішлі весела, нічога характэрнага ў музейным мястэчку ніхто ўбачыць не чакаў. Але калі нас падвялі ў залу Лепяшынскага “гутаркі” мімаволі пачалі сціхаць, а ў дзяцей выявілася цікавасць да жыцця гэтага славутага чалавека. Было вельмі цікава пазнаць і пра мінулае Кармянскага раёна: пра побыт, стравы, якія ўжо зніклі з нашага сучаснага жыцця…” (Валанцэвіч Міхаіл, 7 клас).  

Удзел у конкурсах
Вучні Баравабудскай школы ўдзельнічаюць амаль ва ўсіх даследчых і творчых конкурсах і алімпіядах для школьнікаў: Халакост; Чарнобыль; Вялікая Айчынная вайна. Падрыхтоўка да ўсіх конкурсаў пачынаецца менавіта ў час Летняй школы, а працягваецца на працягу новага навучальнага года. 
Шмат якія з працаў адзначаны дыпломамі, граматамі, падзякамі, надрукаваныя ў калектыўных зборніках. Гэтую справу лічым надзвычай  важнай, бо яна дае магчымасць развіваць у вучняў уменні збіраць інфармацыю, сістэматызаваць яе, развівае навыкі навукова-даследчай дзейнасці, самастойнасць, творчасць. 
Абуджаць нацыянальную свядомасць праз беларускую мову дапамагаюць святы роднага слова, конкурсы чытальнікаў, тэматычныя вечары, школьныя канферэнцыі, гутаркі, алімпіяды па беларускай мове, гульні-віктарыны, вечары народных і аўтарскіх беларускіх песняў.    
Я ўпэўнены, што народная песня вучыць вучняў дабрыні, спагадзе, чуласці, міласэрнасці, гуманізму і, канешне,- патрыятызму.    
Разам з вучнямі ў летні перыяд таксама выпускаем літаратурную насценгазету. Вучні ствараюць свае ўласныя творы, пішуць эсэ і сачыненні. Я заўважыў, што самастойныя і творчыя працы выконваюцца вучнямі з найбольшым задавальненнем. Мне, ды і вучням, падабаюцца тэмы сачыненняў-разважанняў “Што такое шчасце?”, “Шлях да ісціны”, “Чаму беларусы не размаўляюць па-беларуску”, “Мая Радзіма”, “Айчына ўласнымі вачыма”. Вельмі часта размаўляем з вучнямі на гістарычныя тэмы, узгадваем якую-небудзь гістарычную постаць, асобу, каб вучні не забывалі сваіх нацыянальных герояў. Рагнеда, Еўфрасіння Полацкая, Кастусь Каліноўскі, Ларыса Геніюш застануцца ў памяці вучняў назаўсёды!..   
Баравабудскі фестываль народнай творчасці
З 2002 года ў нашай вёсцы ў чэрвені месяцы праходзіць Баравабудскі фестываль народнай творчасці – свята беларускай музыкі і паэзіі. Арганізатары – народны гурт “Землякі” і вучнёўскі фальклорны гурт “Вяснянкі” – ставяць мэтай мерапрыемства сустрэчу з цікавымі людзьмі, стварэнне магчымасцяў для самавыяўлення вясковай моладзі, распаўсюджванне беларускай культуры, ведаў пра наш  край. А звышзадача свята – спрыяць фармаванню нацыянальнай свядомасці ў жыхароў мястэчкаў і вёсак Кармянскага раёна.  

Праект “Чаму жыхары Кармянскага раёна не размаўляюць па-беларуску”

Праект “Чаму жыхары Кармянскага раёна не размаўляюць па-беларуску” паказаў, што гэта праблема хвалюе не толькі вучняў, але іх бацькоў і ўсіх жыхароў вёсак Баравая Буда, Гарадок, Лесавая Буда, Струкачоў, а таксама ўсіх тых мястэчак, дзе праводзілася апытванне, а пасля і аналіз атрыманых вынікаў. Праект па дадзенай тэме быў для вучняў не новым. Упершыню з гэтай праблемай яны пазнаёміліся на ўроках беларускай мовы і літаратуры. Да прыкладу, мною быў распрацаваны ўрок-дыспут па тэхналогіі французскіх педагагічных майстэрняў “Чаму беларусы не размаўляюць па-беларуску”, які быў апублікаваны ў часопісе “Роднае слова” (2007 г., №8). Прыкладна праз паўгода да сусветнага Дня роднай мовы, 21 лютага 2008 года ў Баравабудскай школе прайшла літаратурна-музычная імпрэза “Размаўляй са мною па-беларуску”. Сцэнар гэтай імпрэзы быў таксама апублікаваны ў часопісе “Роднае слова” ў 2008 годзе (№8). Усе гэта садзейнічала разуменню паднятай праблемы. Пасля падвядзення вынікаў у якасці Рэфлексіі вучні таксама пісалі эсэ “Чаму беларусы не размаўляюць па-беларуску”. Гэта праца абудзіла нацыянальную самасвядомасць, любоў і павагу да сваёй роднай мовы, якая з кожным разам знікае не толькі з эфіру нацыянальных тэлеканалаў, але і з школьнага жыцця. 
Выхаванне патрыятызму, любові да Айчыны сярод школьнікаў – ёсць таксама адна з галоўных задач ідэалагічнай працы ў РБ. Але ўсе чамусьці забываюць тое, што патрыятызм пачынаецца перш за ўсе з любові да роднай мовы, гісторыі, з ведання сваіх каранёў. Як можна любіць свой народ, не ведаючы яго мовы? Як можна быць патрыётам, не размаўляючы на мове Скарыны, Багушэвіча, Янкі Купалы, Кастуся Каліноўскага? Даволі часта можна пачуць: “А зачем нам белорусский язык? Зачем нам два одинаковых языка?” Гэта я лічу адкрытым заклікам адракацца ад свайго роднага, самага дарагога. Гэта тое самае, што заклікаць адракацца ад родных бацькоў... Калі не праводзіць патрыятычную працу ў школе, не прывіваць любоў да роднай мовы, гісторыі, то чалавек паступова ўжо робіцца іншы: ён не пазнае свайго мінулага, свайго сённяшняга, а заўтра глядзіць чужымі вачыма. Там ён не знаходзіць месца свайму народу, яго мове, культуры. Калі не будзе беларускай мовы, не будзе i нас, беларусаў, не будзе нашага народа. “Вымерла мова ў вуснах народа – вымер i народ”,- сурова сказаў вялікі рускі педагог К. Дз. Ушынскі.
[image: image5.png]METOZIbIKA

1_BOMbIT 45

I0psr MSTHBKOY

Hacraynix npananye

YAMY BEJIAPYCbI HE PA3BMAYJIAIOLD IIA-BEJIAPYCKY

TiChMa, AKTHYHACHD | HIUBIATRBY; AGYIKAIL HAUEA-

Заключэнне

Падагульняючы сказанае і праілюстраванае, можна зрабіць некаторыя высновы. 
Па-першае, выхаванне патрыятызму, нацыянальнай самасвядомасці – справа складаная, асабліва ў цяперашніх гістарычных умовах. Такія якасці не абудзіш толькі анкетаваннем ці гутаркай. Для гэтага патрэбна мэтанакіраваная праца не толькі аднаго настаўніка-энтузіяста, а ўсяго калектыву настаўнікаў і адміністрацыі навучальнай установы, падтрымка раённага ці гарадскога аддзела адукацыі. 
Па-другое, практыка Летняй школы 2007 і 2008 гг. паказала перспектыўнасць гэтай працы ў будучым не толькі ў адной узятай школе, але і ва ўсім Кармянскім раёне.  
Па-трэцяе, толькі сучасныя асобасна арыентаваныя тэхналогіі дазваляюць вучням рэалізаваць сябе, раскрыць уласныя творчыя здольнасці, сказаць усё тое, што на звычайных занятках ён не мог бы. Тэхналогія педагагічных майстэрняў, інтэгральная тэхналогія, тэхналогія крытычнага мыслення абуджаюць зацікаўленасць вучняў пэўнай тэмай. 
Па-чацвёртае, вялікую ролю ў выхаванні і навучанні юнага пакалення адыгрывае родная мова як сродак выхавання і фарміравання ўнутранай культуры асобы. Аднак каб беларуская мова стала сапраўды роднай, сваёй, трэба, каб нацыянальная адукацыя была беларускамоўнай, як у Германіі – нямецкамоўнай, у Францыі – французскамоўнай…
Толькі праз гуманізацыю працэсу выкладання ці выхавання магчыма стварыць спрыяльныя ўмовы для адраджэння мовы нашага народа і ўсведамлення сябе прадстаўніком беларускай нацыі, якая мае сваю мову, культуру, гісторыю, уласныя звычаі і традыцыі. А для гэтага трэба імкнуцца да таго, каб дзейнасць вучня на выхаваўчых занятках была максімальна насычанай, разнапланавай, цікавай і захапляльнай. 

Літаратурна-музычная імпрэза “Размаўляй са мною па-беларуску!..”
Задачы мерапрыемства: развіваць творчае і лагічнае мысленне, актыўнасць і ініцыятыву, эрудыцыю, памяць, вынаходлівасць вучняў; выхоўваць патрыятызм, любоў і павагу да роднай зямлі, роднай беларускай мовы. 

Узрост: 5 – 11 класы.

Працягласць: 60 хвілін. 

Месца правядзення: актавая зала школы. 

Абсталяванне і афармленне: партрэты Цёткі, Ніла Гілевіча, Ларысы Геніюш, малюнкі вучняў; зала ўпрыгожана кветкамі, нацыянальнымі сімваламі; музычнае афармленне. 

Да пачатку вечарыны гучыць беларуская музыка. 

Падрыхтоўчы этап: вылучыць са школьнікаў вядучых (дзяўчынку і юнака), чытальнікаў вершаў на памяць, песняроў, танцораў. Правесці конкурс малюнкаў на тэму “Маё стаўленне да беларускай мовы”. Лепшымі малюнкамі ўпрыгожыць актавую залу школы. Запрасіць за тыдзень прыняць удзел у падрыхтоўцы і правядзенні вечарыны настаўнікаў гісторыі, музыкі і спеваў, малявання, бацькоў. Праінфармаваць аб правядзенні імпрэзы адміністрацыю школы.
 

Ход імпрэзы

Да пачатку вечарыны гучыць беларуская музыка. Выходзяць двое вядучых у нацыянальным адзенні, становяцца па баках сцэны. 

Першы вядучы (юнак). Добры вечар, паважаныя сябры! Наш сённяшні вечар прысвечаны самаму значнаму скарбу – роднай мове. 
Вядучая. Так, але найперш я хачу сказаць тое, што хвалюе мяне зараз. 
Ох, як доўга мы, беларусы, цураліся сваёй мовы і, як кажуць, хаваліся з ёю за печ перад чужымі людзьмі. Вось і пачалася бытаваць сярод беларусаў нейкая дурная думка, што мова наша – хамская, брыдкая, непрыгожая, што на ёй нельга размаўляць з адукаваным чалавекам, нельга пісаць кніжкі, як на іншых мовах... Але няпраўда гэта! Мова наша – прыгожая, багатая, еўрапейская. 
Вядучы. “Шмат было такіх народаў, - кажа беларускі пясняр Францішак Багушэвіч, - што страцілі найперш мову сваю, так, як той чалавек перад скананнем, а потым і зусім замёрлі. Пазнаюць людзей ці па гаворцы, ці па адзежы, якую хто носе: ото ж гаворка, мова і ёсць адзежа душы”. 
Вядучая. “Не пакідайце ж мовы нашай, - зазначае паэт Багушэвіч, - каб не ўмёрлі!” 
Дзяўчына чытае на памяць верш Васіля Жуковіча “Францішак Багушэвіч”: 

Хадзіў на бітву за людзей, 

Не шкадаваў крыві пралітай – 

Ён быў паранены глыбей

Несправядлівасцю адкрытай. 

За праўду словам ваяваў, 

Калі хлусіць было так модна, 

З ваўкоў авечыя зрываў

Ён маскі, адвакат народны. 

Сябе пазнаць павінен кат

У Багушэвічавых кніжках. 

Любі, народзе мой, Францішка: 

Табе ён верны адвакат – 

За мову і за мужыка, 

За Беларусь

Стаіць гарою. 

Пяро Мацея Бурачка

Не забаўлялася гульнёю. 

Пяро стварала запавет

Нам, беларусам: “...каб не ўмёрлі”, 

Каб не стаяў ніхто на горле, 

Каб паважаў нас цэлы свет. 

Вядучы. У прадмове да зборніка “Дудка беларуская” Францішак Багушэвіч падкрэслівае спрадвечнасць “нашай бацькавай мовы”, яна “такая ж людская і панская, як французская, альбо нямецкая, альбо іншая якая”. Ён заклікае шанаваць, не пакідаць мовы роднай. Шкада толькі, што словы вялікага песняра, адраджэнца XⅠX стагоддзя не былі пачутыя беларусамі. 

Вядучая. Але думкі, развагі пра адраджэнне роднай мовы былі падхопленыя іншымі паэтамі і пісьменнікамі XⅠX і XX стагоддзя. Верай і надзеяй на адраджэнне роднай мовы прасякнута творчасць Янкі Купалы, Якуба Коласа, Максіма Багдановіча, Цёткі, Вацлава Ластоўскага, Алеся Гаруна. Песняры, голас і думкі якіх былі непадзельна звязаны з беларускай зямлёй, мужна адстойвалі права беларусаў на карыстанне роднай мовай. 

Юнак чытае на памяць верш Янкі Купалы “Ворагам Беларушчыны”: 
Чаго вам хочацца, панове? 

Які вас выклікаў прымус

Забіць трывогу аб той мове, 

Якой азваўся беларус? 

Чаму вам дзіка яго мова? 

Паверце, вашай ён не ўкраў, 

Сваё ён толькі ўспомніў слова, 

З якім радзіўся, падрастаў. 

Цяпер і вы загаварылі, 

З апекай выйшлі, як з зямлі; 

А што ж дагэтуль вы рабілі? 

А дзе дагэтуль вы былі? 

Ваш брат і цёмны, і галодны; 

Хацінка свой зжывае век; 

І век не знаў ён дум свабодных, 

І крыўдзіў свой брат – чалавек. 

Вам страшна нашай слёзнай песні

І жальбы страшна вам глухой? 

Вам жудка сонца на прадвесні?

Мілей вам холад з цемнатой? 

А што ж вам беларус такога

Пасмеў зрабіць, пасмеў сказаць? 

Эх, трэба ўчыць яшчэ вас многа, 

Як свайго брата шанаваць! 

Эх, кіньце крыўдамі карміцца, - 

Кожны народ сам сабе пан; 

І беларус можа змяніцца

У сям’і нялічанай славян! 

Напасцю, лаянкай напраснай

Грудзей не варта мазаліць! 

Не пагасіць вам праўды яснай: 

Жыў беларус і будзе жыць! 

Не столькі “хамскія” натуры

На карках вынеслі сваіх! 

І свіст даносчыкаў пануры, 

Паверце, не запудзіць іх! 

К свабодзе, роўнасці і знанню

Мы працярэбім сабе след! 

І будзе ўнукаў панаванне

Там, дзе сягоння плача дзед!

Вядучы. Так у 1907 годзе пісаў народны паэт Янка Купала. Але прайшоў час, пачалося беларускае Адраджэнне 20-х гадоў XX ст. 

Вядучая. Час адраджэння беларускай мовы быў не такі ўжо працяглы. Памылковая дзяржаўная палітыка зліцця моў прывяла да заняпаду і мовы, і культуры беларусаў. Ёй прарочылі знікненне і небыццё, замену міжнацыянальнай рускай мовай. І тут нельга не ўспомніць героя п’есы Янкі Купалы “Тутэйшыя” Мікіту Зноска: “Эх, каб я быў... царом! Завёў бы я... адзін непадзельны рускі язык і жыў бы сабе тады прыпяваючы”. 

Вядучы. Тое ж самае назіраецца і ў нашым сучасным беларускім жыцці. Мажліва, як адчайны пратэст супраць гэтага гучаць словы сучасных беларускіх паэтаў. Давайце разам паслухаем нашых артыстаў-паэтаў, якія заклапочаныя сённяшнім станам беларускай мовы ў беларускім грамадстве.      

Літаратурны мантаж: 
...Што іншаму Радзіма, мова, 

Якую ён не разумеў? 

І роднае жывое слова

З іх кожны б знішчыў, каб прымеў. 

                                Сяргей Дзяргай “На шашы энтузіястаў” 

Беларуская мова! Ты сёння

Не ўлазіш у школьны расклад

І цябе скарачаюць, 

Сціскаюць – белмову – паўсюдна. 

У раскладзе, глядзіце, 

Прадметаў найноўшых магутны парад, 

Ты ж стаіш сіратой

На вятрах раздарожных прастудных. 

Гарады й гарадкі

Старажытнейшы твой залаты фаліянт

Закрываюць: 

Навошта вясковыя водар і зыкі?!... 

                             Уладзімір Верамейчык “Беларуская мова” 

Чаму я ў суме і скрусе, 

Чамусьці хаджу сам не свой, 

Што многія ў Беларусі

Не ведаюць мовы сваёй. 

Ды як жа, дык як жа, скажыце? 

Ёсць герб старажытны, і сцяг, 

І Нёман, і сонца ў блакіце, 

І росы блішчаць на лугах. 

Сінеюць валошкі ў жыце, 

І маці гадуюць сыноў. 

Чаму ж мы, чаму ж мы, скажыце, 

Пра тое гаворым ізноў? 

Што моваю ў нас пагарджаюць, 

Даўно не ў пашане яна. 

І ісціну ўсе забываюць, 

Што родная мова – адна. 

                       Віктар Шымук “Слова” 

Юнак спявае песню “Песня родная” (Словы Авяр’яна Дзеружынскага, музыка Вольгі Волах) 

Вы – дзеці зямлі беларускай? 

Ну што вы! Хто веры вам дасць? 

У вашай душы заскарузлай

Прыкметаў яе не відаць. 

Не варта, панове, не варта

Лічыцца вам дзецьмі яе. 

Жабрацкая ваша пагарда

На гэта правоў не дае: 

Пагарда да роднага слова, 

Да мовы, што з веку вякоў

І верай і праўдай суровай

Жывіла душу прабацькоў; 

Пагарда да родных мелодый, 

Да песень, што з гэтай зямлі

І гучнасць, і фарбы, і водар

У кожную ноту ўзялі; 

Пагарда да памяці продкаў, 

Да славы і гонару іх, 

Да іхніх мазольных наробкаў,

Да іх курганоў векавых... 

Не знаю, як дзе там на свеце, 

А ў нас тут праклён быў здаўна: 

Калі вы ёй гэткія дзеці – 

То хай вас не носіць яна! 

                         Ніл Гілевіч “Праклён”

Нам кажуць: вы асуджаныя, 

Бо ніхто не разумее вас. 

Але мёртвыя маўчаць на нашай мове. 

Але ненароджаныя маўчаць на ёй. 

Нам кажуць: вас мала, 

А таму не чакайце літасці. 

Але з намі нашы мёртвыя. 

Але з намі ненароджаныя. 

Не чакайце літасці – 

Чуем мы дзень у дзень. 

Але тыя, што прарочаць нам скон, 

Ужо чуюць: 

Жывыя таксама

Маўчаць на нашай мове. 

                                Уладзімір Арлоў “Асуджаныя” 

 Вядучая. Мова – душа народа, векавая памяць многіх пакаленняў, наш галоўны нацыянальны скарб. Жыве мова – жыве народ, жыве памяць продкаў. Няма роднай мовы – няма народа, няма суцяшэння ў горы, няма слоў радасці. 

Вядучы. Ці доўга пражыве дрэва, калі ў яго абсякуць карані? Якім стане чалавек, калі ў яго забяруць родную мову? І сёння гонар і абавязак усіх нас – шанаваць родную мову, абараняць яе ад ворагаў і непрыяцеляў. Вось чаму многія беларускія паэты, пісьменнікі звяртаюцца да нас, беларусаў, каб мы не цураліся роднага слова, а штодня размаўлялі на роднай беларускай мове. 

Літаратурны мантаж: 
Я скарбы слоў, з душы народнай літых, 

Без тонкасці налётнай і чужой, 

Збіраю па дарогах прагавіта, 

Змываю пыл расчуленай слязой. 

Малітвенна ўздымаю сэрцам словы

З пяску вякоў да зорнай вышыні. 

Высокай пробы звон радзімай мовы, 

Вякамі гартаванай на агні. 

У горне сэрцаў Скарыны, Купалы 

Апалены той залаты метал. 

На гэтай мове маці мне пяяла

Над зыбкаю пра наш народны жаль. 

Радзімаю наканавана жыць мне, 

Крывёю сэрца новы спеў пісаць. 

Купалавай, Скарынавай, мужыцкай, 

Народнай мове доўг святы аддаць. 

                        Ларыса Геніюш “Скарбы слоў” 

О, мова родная, ты ўсё змагла... 

Твая ў народзе – прыгажосць і сіла, 

Спрадвек ты яго долю сцерагла, 

Ягоныя ўсе скарбы адрадзіла. 

А тваё слова з першым пачуццём, 

Што матчынае сэрца ўзрасціла, 

Любіць радзіму, даражыць жыццём

Мяне яшчэ ў маленстве навучыла. 

І ад калыскі ты мяне вяла, 

Дарогамі жыцця са мной хадзіла. 

Ты вернай спадарожніцай была, 

І радасць, і журбу са мной дзяліла. 

Ты мне дала ўсё тое, што магла, 

Ты мудрасці крыніцы мне адкрыла. 

Ты, мова, свет Купалы зберагла 

І Коласаву праўду падарыла. 

                     Васілі Івашын “Мова родная...” 

Як хлеб, паветра і вада, - 

Жыцця першааснова, - 

Мне, - радасць прыйдзе ці бяда, - 

Патрэбна гэта мова. 

Яна мне дадзена адна

З калыскі да магілы. 

Мне ў песні матчынай яна – 

Шчымлівы боль і крылы. 

Ты слова простае крані

Душою непарожняй

І на жывыя карані

Падыхай асцярожна. 

І ўраз адчуеш: вось яно, 

Пранізлівае, тое, 

Што ў сэрцы месціцца даўно, 

Спрадвечнае, святое; 

Што тчэцца прыцемкам тугі

У светлыя ўспаміны. 

А за якія ж мы даўгі

Перад Радзімай вінны? 

За пах чабору нечужы, 

За чырвань – жар каліны…

А як плаціць табе, скажы, 

Мой край, мой жураўліны, 

За тыя вечныя хлеб-соль

На матчыным абрусе? 

Маўчу. І слухаю не свой, 

А голас Беларусі. 

                  Міхась Скобла “Малітва мове” 

Гучыць песня “Наша слова” (Словы Ніны Захарэвіч, музыка Уладзіміра Будніка) 

Настаўнік. Дзе толькі ў свеце не жывуць таленавітыя беларусы! Лёс параскідаў іх па ўсім свеце, але яны вяртаюцца на Беларусь Словам, літаратурнымі думкамі пра Радзіму. У далёкай Празе працуюць Сяржук Сокалаў-Воюш і Ніна Аксёнчык, у “беларускай” Вільні – Сяргей Дубавец, Таццяна Сапач. 
Радасна, што і на Кармяншчыне нарадзіліся, жылі і тварылі цудоўныя і таленавітыя паэты. Сярод усіх паэтаў асобае месца займае Авяр’ян Дзеружынскі. 
Вядучая. Авяр’ян Дзеружынскі – вядомы ў Беларусі паэт, лаўрэат Літаратурнай прэміі імя Янкі Маўра, аўтар больш як дваццаці вершаваных зборнікаў, напісаных пераважна для дзяцей. Ён вядомы нам і як паэт-песеннік, на вершы якога беларускія кампазітары напісалі яркія, запамінальныя песні патрыятычнага зместу. 
А нарадзіўся паэт 10 чэрвеня 1919 года ў вёсцы Хляўно Кармянскага раёна, Гомельскай вобласці ў сялянскай сям’і. 
Вядучы. Складаць вершы Авяр’ян Дзеружынскі пачаў яшчэ ў пачатковых класах. І змяшчаліся першыя творы ў насценнай школьнай газеце. У 1939 годзе Авяр’ян Дзеружынскі выступіў у друку, а першая кніга вершаў выйшла ў 1959 годзе. Праз год убачыла свет яго першая кніжка, адрасаваная дзецям, - “Цуды ёсць на свеце”. Потым ледзь не штогод выходзілі яго кніжкі для дзяцей: “Дзе жыве зіма”, “Карагод”, “Ляцелі дзве птушкі”, “Яе завуць Каця” і іншыя. Больш як дваццаць кніжак напісаў паэт для дзяцей. 
А выток усяго гэтага, як зазначаў сам Авяр’ян Сафонавіч, - у цудоўным куточку Беларусі на беразе Сожа між Кармой і Слаўгарадам, дзе знаходзіцца яго родная вёска Хляўно (даўняя назва Хлебна). 
Вядучая. “Басаногае маё дзяцінства, - прыгадвае паэт, - незабыўнае. Гэта і мая радасць, і мой смутак, і маё захапленне прыгажосцю роднай прыроды. Яна здзіўляла, вабіла. Хацелася гаварыць з кожнай кветкай, травінкай, націнкай, былінкай. Любаваўся яснавокім Сожам. Любіў узлезці на разложыстую грушу, з чатырма стваламі, уладкавацца між іх, слухаць спевы птушак, назіраць, марыць, фантазіраваць, чытаць”. 
Вядучы. Вельмі любіў Авяр’ян Сафонавіч спяваць беларускія народныя песні. Яшчэ малым заўсёды далучаўся да большых хлопцаў і дзяўчат, каб спяваць разам з імі. Не забываўся на родныя песні і мову нават тады, калі пасля сямігодкі пакінуў родную вёску і паступіў вучыцца ў Магілёўскі газетны тэхнікум, калі вучыўся ў Мінску ў Камуністычным інстытуце журналістыкі, які скончыў якраз перад Вялікай Айчыннай вайной. 
Вядучая. Лепшыя творы паэта сабраны ў кнігах “Добры ветрык” (1969), “Вяселікі” (1979), “Верасень” (1998). 
Паэта не стала 4 студзеня 2002 года, пахаваны ў Мінску. 
Настаўнік. Так, паэта не стала. Але ж мелодыя яго душы, мелодыя любові да сваёй малой радзімы будзе гучаць заўсёды. Бездакорна валодаў Авяр’ян Дзеружынскі беларускім словам, упэўнена адчуваў сябе ў стыхіі роднай мовы. Давайце ўспомнім вершы нашага земляка. 
Дзяўчына чытае на памяць верш Авяр’ян Дзеружынскага “Роднае слова”:     

Прамяніся ярчэй і ярчэй
Ды звіні ўсё званчэй і званчэй, 

Наша простае, шчырае слова – 

Беларуская мова. 

Нізавошта не скажаш ніколі, 

Лепш не выкажаш радасці, болю

У адзіным, адным толькі слове, 

Як на мове сваёй, роднай мове. 

Тут і плёскат блакітных азёраў, 

Тут і гоман адвечнага бору, 

Спеў салоўкі, куванне зязюлі, 

Голас сэрца любімай матулі. 

А ці будзеш так сам сумаваць, 

Ці вясёлую песню спяваць, 

А ці рэха будзіць у дуброве, 

Як на мове сваёй, роднай мове? 

Прамяніся ж ярчэй і ярчэй

Ды звіні ўсё званчэй і званчэй, 

Наша простае, шчырае слова – 

Беларуская мова. 

                               Авяр’ян Дзеружынскі “Роднае слова”

Вучаніца спявае песню “Святая Радзіма” (Словы і музыка Ліліі Літвін) 

Гучыць песня “Васільковы звон” (Словы Уладзіміра Някляева, музыка Валерыя Іванова) 

Настаўнік. Дык давайце будзем разам паважаць і любіць сваё роднае слова, будзем заўсёды размаўляць па-беларуску!..  
Гучыць песня “Радзіма мая дарагая” (Словы А. Бачылы, музыка У. Алоўнікава) 
 

Настаўнік. Вось і закончылася наша вечарына. Але перад вамі адкрыты ўсе дарогі і сцежкі нашай Радзімы. 
Любіце і шануйце самы дарагі скарб Бацькаўшчыны – родную мову! Іншае вам не дадзена, ды і не патрэбна! Жыве родная Мова! Жыве Беларусь!..  
Літаратура

1. Краса і сіла: Анталогія беларускай паэзіі 20 ст. / Складальнік М. 

Скобла; Навуковы рэдактар А. Пашкевіч. – Мінск: “Лімарыус”, 2003.

2. Сэрцам роднага слова краніся: Хрэстаматыя для вучняў старэйшых 

класаў / Укладальнікі М. Воінаў, К. Усовіч. – Мінск: “Народная асвета”, 1998. 

Вечарына аматараў роднай мовы і літаратуры (З элементамі КВК)

Мэты і задачы: паглыбіць веды вучняў па беларускай літаратуры; прывіваць любоў да роднай мовы, спадчыны продкаў, расшыраць кругагляд. Вучыць школьнікаў працаваць з навуковай літаратурай, рэалізоўваць свае веды на практыцы; прывіваць дух калектывізму, весела і культурна адпачываць. 

Узрост: 7 – 9 класы. 

Месца правядзення: актавая зала школы.  

Абсталяванне і афармленне: дошка, карткі з вершамі; партрэты Ф. Скарыны, Я. Коласа, Я. Купалы, М. Багдановіча; малюнкі вучняў, сачыненні (апавяданні) пра беларускую мову; выстава кніг беларускіх пісьменнікаў і паэтаў; музычныя фанаграмы, магнітафон. Зала ўпрыгожаная малюнкамі і плакатамі.

Падрыхтоўчая работа. За тыдзень да мерапрыемства прапанаваць вучням спіс неабходнай літаратуры для самастойнай падрыхтоўкі да віктарын; напісаць сачыненні на тэмы “Чаму беларусы не размаўляюць па-беларуску?”, “Як выратаваць родную мову?”, апавяданні пра сучасны стан беларускай мовы; намаляваць малюнкі пра Беларусь. 

Умовы і правілы гульні. У конкурсе ўдзельнічаюць 3 каманды па 5 – 6 чалавек з трох класаў (7, 8, 9 класы), якія павінны да гульні падабраць назвы каманд, дэвіз, сімволіку.  

У кожнай камандзе прысутнічае адзін “паэт”. Усе “паэты” выбіраюць сабе псеўданімы. Да конкурсу “Лепшы верш” яны складаюць уласны вершаваны твор. 

Да конкурсу “Як выратаваць родную мову” кожная каманда абараняе праект-сачыненне на прапанаваную тэму.  

Сцэнар

Настаўнік. Добры вечар, паважаныя сябры! Як вы ўсе ведаеце, зараз у школе праходзіць Тыдзень беларускай мовы і літаратуры. Таму сённяшні вечар прысвячаецца гэтай падзеі. Спадзяюся, сябры, што вы знойдзеце шмат цікавага і новага для сябе з гэтай вечарыны. Разам з тым вы можаце праверыць сваю эрудзіраванасць і веды па літаратуры роднага краю.

Чытальнік:
Дагарэў за брамай небакрай, 

Месяц паміж воблачкаў плыве, 

Выйду зноў, як у мінулы май, 

Басанож прайдуся па траве… 

А вакол травіцы роснай рай

І бярозак белая сям’я. 

Мой чароўны беларускі край, 

Бацькаўшчына светлая мая! 

Уладзімір Караткевіч. “Бацькаўшчына”

Выходзяць вядучыя ў нацыянальным адзенні.  

Першы вядучы. Беларусы ніколі не забудуць сваю родную мову, свае вытокі, сваю Бацькаўшчыну, пакуль у яе ёсць такія слаўныя беларусы, якіх мы бачым тут. Гэта аматары роднага слова, якія хочуць паказаць і даказаць, што яны не толькі ведаюць беларускую літаратуру, гісторыю, але з’яўляюцца патрыётамі зямлі беларускай.  
Другі вядучы. Прывітаем жа хлопцаў і дзяўчат каманды “Васількі”! 
Каманда падымаецца пад апладысменты гледачоў.

Першы вядучы. Прывітаем жа каманду “Беларусачкі”!..  
Другі вядучы. А трэцяя каманда падабрала вельмі арыгінальную назву. Папросім іх саміх расказаць пра свой выбар! 
Капітан кожнай каманды абгрунтоўвае выбар назвы і сімволікі сваёй каманды. 

Першы вядучы. А зараз надышоў самы час пазнаёміць вас з журы. Даведаўшыся пра нашу сустрэчу, да нас завіталі вашы любімыя настаўнікі літаратуры, гісторыі, матэматыкі… Дзякую Вам, што змаглі прыйсці, нягледзячы на вялікую занятасць. 
Другі вядучы. Вось мы ўбачылі нашых удзельнікаў. А зараз праверым іх здольнасці падчас конкурсаў. 
Вядучыя запрашаюць удзельнікаў і журы заняць свае працоўныя месцы. 

Першы вядучы. Кожная каманда атрымала хатняе заданне – падрыхтаваць паведамленне пра сучасны стан беларускай мовы. Ім трэба будзе прапанаваць выйсце з трагічнай сітуацыі. Каманда, якая пераможа ў конкурсе, атрымае 20 балаў. Але перад намі задача: трэба правесці жараб’ёўку. 
Другі вядучы. Права першым пачаць гульню даецца камандзе, якая адкажа на наступнае пытанне.
Першы вядучы:
У добры час, на ўлонні вясковым, 
Дзе вадзіцца крынічная б’е, 
Навучыўся я матчынай мове
І задуманых песняў яе. 
Другі вядучы. Толькі што вы пачулі ўрывак з вершаванага твора. Хто аўтар твора? (Ларыса Антонаўна Геніюш.). 
Першымі выступаюць тыя, хто адказаў на пытанне, затым па прапанове журы адказвае наступная каманда. 
Першы вядучы. Мы даведаліся шмат цікавага пра тое, як выратаваць родную мову ад знікнення. А зараз, пакуль журы будзе падвадзіць вынікі першага этапу, мы прапануем балельшчыкам наступны конкурс. Вы пачуеце добра вядомыя радкі з вершаў і павінны будзеце адгадаць, каму яны належаць. 
Ад прадзедаў спакон вякоў

Мне засталася спадчына. 

Паміж сваіх і чужакоў

Яна мне ласкай матчына

                                 Янка Купала. 

Веру братцы: людзьмі станем, 

Хутка скончым мы свой сон; 

На свет божы шырай глянем, 

Век напіша нам закон. 

                                    Цётка. 

Трэба дома бываць часцей, 

Трэба дома бываць не госцем,

Каб душою не ачарсцвець

І не страціць святое штосьці. 

                                       Рыгор Барадулін. 

О, край родны, край прыгожы, 

Мілы кут маіх дзядоў. 

Якуб Колас. 

Не пакідайце ж мовы нашай

беларускай, каб не ўмёрлі!..  

Францішак Багушэвіч. 

Журы падводзіць вынікі першага конкурсу. 

Другі вядучы. А зараз “паэты” з кожнай каманды прачытаюць на памяць свае ўласныя вершы. У нашых “паэтаў” вельмі цікавыя псеўданімы, спадзяемся, яны раскажуць нам, чаму і як выбралі іх. А за лепшы верш каманда атрымае 20 балаў. 
Праводзіцца другі конкурс “Лепшы верш”. 

Першы вядучы. Якія цудоўныя радкі прагучалі! Колькі ў іх прыгажосці, мілагучнасці, але разам з тым суму. Суму за нашу сучаснасць, за згубленую самасвядомасць, за бездухоўнасць. Будзем спадзявацца, што нашы душы не стануць халоднымі і жорсткімі. І прыкладамі могуць служыць вершы, прачытаныя нашымі паэтамі. 
Другі вядучы. А зараз я запрашаю да сябе па адным прадстаўніку ад кожнай каманды, якія выцягнуць карткі з урыўкамі вядомых вершаў. За 5 хвілін каманды павінны падабраць мелодыю да верша і прызначыць выканаўцу песні на дадзены верш. 
За лепшае выкананне – 10 балаў. 
Праводзіцца трэці конкурс “Сюрпрыз” (“Музыкальны конкурс”.) 

Праводзіцца конкурс паміж балельшчыкаў “Антонімы”.  
· Да (прыназоўнік) – Пасля 

· Канец – Пачатак 

· Горкі – Салодкі 

· Мала – Многа 

· Усход – Захад 

· Зімою – Летам 

· Надзея – Адчай 

· Хлусня – Праўда 

· Наватар – Руцінёр 

· Роўны – Крывы 

Першы вядучы. Мы даведаліся шмат цікавага і невядомага з папярэдніх конкурсаў. А зараз вы пачуеце добра вядомыя радкі з вершаў і павінны будзеце адгадаць, каму яны належаць. За кожны правільны адказ каманда атрымлівае 5 балаў.    

Праводзіцца чацвёрты конкурс “Хто з паэтаў сказаў?”  
Вільготны месяц стуль на поле

Празрысты светлы стоўп спусціў

І рызай срэбнаю раздолле

Снягоў сінеючых пакрыў. 

Максім Багдановіч. 

Дагарэў за брамай небакрай, 

Месяц паміж воблачкаў плыве. 

Выйду зноў, як у мінулы май, 

Басанож прайдуся па траве. 

Уладзімір Караткевіч. 

Я чула пяшчотнае, 

шчырасці поўнае, 

маё, беларускае, роднае, кроўнае, 

такое чароўнае. 

Такое ласкавае, цёплае, чыстае, 

як сонца, агністае, 

як Нёман, празрыстае…

вясновае сонца ад шчырага сэрца. 

Данута Бічэль. 

Край мой беларускі, край! 

Дай мне прыгарнуцца, дай! 

Да твайго ляснога

Вераснога долу, 

Дзе так шчасця многа

Выпала на долю, - 

Дай жа прыгарнуцца, дай! 

Ніл Гілевіч. 

Між алешын, кустоў, 

Дзе пяе салавей, 

І шуміць, і грыміць

Срэбразвоны ручэй. 

Як матулька, вярба

Хіліць голаў над ім. 

І глядзяцца кусты

Пышным верхам сваім. 

Якуб Колас. 

Першы вядучы. А зараз мы даведаемся, наколькі вы добра ведаеце творы школьнай праграмы. 

Праводзіцца пяты конкурс “Назавіце герояў твораў”. 
1. Назавіце галоўнага героя паэмы Ф. Багушэвіча “Кепска будзе!” Як 

растлумачыць яго імя? (Аліндарка. Перайначанае слова каляндар.) 

2. “І ён згарэў – адзін, хто мог бы ў той дзень не згарэць. І ён жыве”. Хто 

гэта быў? Назавіце твор і аўтара. (Пячнік. Апавяданне Янкі Брыля “Memento mori”.) 

3. Ля вогнішч начлежных і ля невадоў

Чуў гэту легенду я часта

Ад гатаўскіх сосен і ад рыбакоў

Пра Нарач, Баторына, Мястра. 

Назваць герояў твора і яго назву. (Галіна і Васілёк. Максім Танк. “Нарач”, “Ля вогнішч начлежных”.) 

4. Назваць імя хлопчыка з апавядання Міхася Лынькова “Васількі”. 

(Міколка.) 

5. “Назаўтра, як настаўнік гэта ўгледзеў, дык выдзер яго добра за нос, за 

вушы і за чупрыну, і ў дадатак паставіў голымі каленямі на жарству. Пасля такой строгай кары настаўнік выдаў яму новую кніжку і паперу, будучы пэўным, што хлопец болей гэткіх выкрутасаў рабіць не будзе. 

Пра пару дзён паўтарылася тое самае. 

Назваць імя хлопчыка. Хто аўтар твора, як твор называецца? (Сцяпанка Пяцкун. Змітрок Бядуля. “Велікодныя яйкі”.) 

Другі вядучы. Сярод школьных прадметаў вялікай папулярнасцю ў нашай школе карыстаецца родная мова. А ці добра вы ведаеце яе законы і правілы. Запрашаю да сябе капітанаў ад кожнай каманды, каб пераканацца ў праўдзівасці сказанага.

Праводзіцца шосты конкурс сярод капітанаў “Амонімы. Красворд”. За кожны правільны адказ залічваецца 5 балаў. Калі капітан не адказаў, даецца магчымасць адказаць на гэтае пытанне капітану іншай каманды. 
· Народнае паэтычнае паданне; тлумачальны тэкст, а таксама ўмоўныя 

знакі да карты, плана. (Легенда.) 

· Доўгім карыстаннем прывесці ў непрыгоднасць; занесці што-небудзь 

у якое-небудзь месца. (Знасіць.) 

· Народны танец; мера дроў. (Казачок.) 

· Знак узнагароды; манаскае таварыства каталіцкай царквы. (Ордэн.) 

· Адзінка вымярэння колькасці электрычнасці; жаночае ўпрыгожванне. 

(Кулон.) 

· Месца, дзе спяць; рад снапоў, пакладзеных для абмалоту. (Пасцель.) 

Першы вядучы. Не толькі літаратура і мова натхняе нас на творчасць, але і беларускі фальклор жывіць нас сваімі непаўторнымі вобразамі і ідэямі. Інакш і быць не можа, бо беларуская народная творчасць – першы падмурак, з якога пачынаецца беларуская культура. Без ведання нацыянальных традыцый і звычаяў немагчыма быць сапраўдным патрыётам бацькаўшчыны. Любіць і паважаць свае карані з’яўляецца не толькі абавязкам, але і гонарам кожнага свядомага беларуса. Запрашаю юнакоў і дзяўчат кожнай з каманд прыняць удзел у конкурсе “Беларускія прыказкі і прымаўкі – хто больш”.  

Праводзіцца сёмы конкурс “Беларускія прыказкі і прымаўкі – хто больш”. (Прыдумаць прыказкі і прымаўкі; хто больш прыдумае, той камандзе дабаўляецца 5 балаў.)

Першы вядучы. За кароткі час мы ўбачылі, наколькі таленавітыя нашы ўдзельнікі. Яны складаюць вершы і прыгожа спяваюць. А зараз апошні, восьмы, конкурс пакажа знаходлівасць хлопцаў і дзяўчат. Пакажа, наколькі яны ведаюць беларускія загадкі. 

Праводзіцца восьмы конкурс “Беларускія загадкі”.
· Чоран, ды не воран, рагаты, ды не бык, шэсць ног без капыт, ляціць 

вые, сядзе – зямлю рые. (Жук.)

· Кругленькі, маленькі, а за хвост не паднімеш. (Клубок.)

· Сядзіць Пархом на кані вярхом; сам непісьменны, а чытаць дапамагае. 

(Акуляры.) 

· Лажыцца вусаты, устае гарбаты. (Кот.) 

· Цяпло прыйдзе – апранаецца, холад настане – распранаецца. (Дрэва.) 

· Усе яго любяць, чакаюць, а глянуць, убачаць – адразу заплачуць. 

(Сонца.) 

· Сястра да брата ў госці ідзе, а брат ад яе хаваецца. (Сонца і Месяц.) 

· Ляціць без крыл, бяжыць без ног, плыве без ветразя. (Воблака.) 

· З высокай дарогі глядзіць бычок крутарогі. (Месяц.) 

· Пакаціўся клубок, рассыпаўся гарох, пачало світаць – не было чаго 

збіраць. (Месяц і зоркі.) 

· У вадзе нараджаецца, а вады баіцца. (Соль.) 

· Па моры імчыцца, пад ветрам гуляе, да берага дойдзе – адразу знікае. 

(Хваля.) 

· Стукае, грукае, а нідзе не відаць. (Гром.) 

· Ляціць, а не птушка, вые, а не звярушка. (Вецер.) 

· Ляцяць птушкі без крыл, садзяцца – без ног. (Снег.) 

· На дварэ гарою, а ў хаце – вадою. (Снег.) 

· Хоць побач ідзе, а рукамі не возьмеш. (Цень.) 

Журы падводзіць вынікі спаборніцтва. Вучні чытаюць на памяць вершы беларускіх паэтаў пра беларускую мову. 

Дзяўчына чытае на памяць верш Алеся Гаруна “Гімн мове”

О, мова родная мая! 

Вяскова, проста, а святая – 

Хацеў бы свету крыкнуць я, 

Што сэрцам ўсёгды паўтараю: 

Хвала табе! О, церпяліва, 

За муку вечную тваю – 

Дагэтуль ты ўсяму на дзіва

Схавала моц вялікую… 

Не згінула… мерлі хаця

Прадзеды, дзеды і іх унукі – 

Табой ж гаворыць іх дзіця, 

І зноў ты, мова, церпіш мукі… 

Хвала табе! Бо дні вякамі

Ішлі над гэтым светам усім, 

А ты трывала ўсцяж і з намі… 

Хвала табе – табе і ім, 

Хто здрады ў жыццяйку не знаў, 

Нягледзячы на хмары бед, 

Хто ўсцяж табою стараваў, 

Сцярпеўшы здзекаў пераслед. 

Хвала табе! Прайшло ўжо тое… 

Хоць не зусім, але мінецца: 

Прачулі мы, што нам святое

І да чаго сардэнька б’ецца… 

Хвала табе! О, дарагая! 

О, беларуска проста мова! 

Што сон магільны прарываеш, 

Нясеш нам знак на жыцце нова! 

Хвала табе! Вяліку справу

Спраўляеш ты між нас сярод, 

Адвечнай кормячы нас стравай, 

Даеш салодкі жыцця мёд… 

Вядучы чытае на памяць верш Аляксея Пылілы “Родная мова”

З калыскі я люблю цябе, 

Жыла ты з намі ў нашай хаце. 

У весялосці і ў жальбе

Са мной заўжды, як песня маці. 

Дзе наш зарэчны лес і дол, 

Там песнямі вясну гукалі; 

На нашай мове навакол

Зязюлі ў лясах кувалі. 

Чаго ў нас толькі ні было: 

І Трасцянец, і Курапаты. 

І нават мову заадно

Хацелі выжыць з роднай хаты. 

Я сваёй мове прысягаў, - 

І гэтага, лічу, замала, - 

Любіць яе, як Колас зваў, 

І шанаваць, як зваў Купала! (Роднае слова. 1992. №7-8. с. 151.) 

Дзяўчына на развітанне чытае на памяць верш Ларысы Антонаўны Геніюш “Ластаўка”

Зелянеў пявучы май, 

Да зямлі прыпаўшы. 

Закахаўся папугай

У ластавачку нашу. 

Не пяюн, а лапатун, 

Рыжы, як з пажару, 

Можа ён і прыгажун, 

Ластаўцы – не пара. 

Ластавачка над зямлёй

Нізка пралятала

І на мове, на сваёй, 

Гэтак шчабятала: 

- Вопратку тваю хвалю. 

Гонар – паважаю. 

Усё ж, скажу, 

Я не люблю

Розных папугаяў, 

Што дзяцей пужаюць. 

Калі хочаш з намі жыць, 

Есці нашы мушкі, 

Навучыся гаварыць

Лепш па-беларуску! 

Інтэлектуальная віктарына “Свая гульня” (5 – 6 класы)

Задачы мерапрыемства: садзейнічаць развіццю хуткасці мыслення, памяці, кемлівасці, спрытнасці вучняў; развіваць эрудыцыю, вынаходлівасць вучняў; выхоўваць любоў і павагу да роднай мовы, літаратуры, гісторыі. 

Абсталяванне: дошка-экран, падзеленая на сектары з назвамі тэмаў і колькасцю балаў, прайгравальнік СD, музычныя фанаграмы. 

Умовы гульні. На дошцы экран, разбіты на сектары па тэмах. Кожная тэма ўключае ў сябе 5 пытанняў рознай ступені цяжкасці: ад 10 – да 50 балаў. Калі каманда змагла адказаць на пытанне гульні, то балы яе. Калі адказалі няправільна, то балы здымаюцца. Адказваюць капітаны каманд. Хто адказвае, той выбірае наступны сектар і пытанне. 

Каманда складаецца з чатырох вучняў: 1 – капітан, яшчэ тры ўдзельнікі. У гульні ўдзельнічаюць тры каманды, якія павінны да гульні падабраць назву каманды, дэвіз, сімволіку. За гэты этап гульні дабаўляецца ці здымаецца 10 балаў. Таксама каманды павінны падрыхтаваць музыкальныя нумары для музычнай паўзы (вершы, песні, танцы, ігра на музыкальных інструментах).

Назвы сектараў: 
Сюрпрыз – камандзе дадаюцца 10 балаў, калі яны адказваюць на 
пытанне.

Калі каманда не змагла адказаць на пытанне, то балы не знімаюцца. Пытанні гэтага сектара падрыхтаваныя бацькамі ўдзельнікаў гульні і настаўнікамі школы.  

Музычная паўза – можна адпачыць: расказаць верш, праспяваць песню на роднай беларускай мове і г. д. Балы сектара прыплюсоўваюцца камандзе.

“Свая гульня” – капітан, які выбраў гэты сектар, сам ацэньвае кошт пытання і сам адказвае на яго, без дапамогі каманды. Калі адказ правільны, то камандзе гульні дадаецца колькасць балаў, калі не – столькі балаў аднімаецца.

“Кот у мяшку” – перадача пытання другой камандзе, адказвае на пытанне капітан каманды. Калі адказвае правільна, то колькасць балаў дадаецца камандзе, калі адказвае няправільна – колькасць балаў знімаецца. 

Сектар “Калі ласка!”
10 Б. Працягніце вершаваныя радкі: “У любімай мове, роднай, наскай. Ах, якія словы…” (Калі ласка!)

20 Б. “Свая гульня”. Як перакладаюцца на рускую мову словы “калі ласка?” (Пожалуйста.) 

30 Б. Як перакладаецца на беларускую мову слова “язык?” (Мова.) 

40 Б. Працягніце вершаваныя радкі “Мой чароўны беларускі край…” (Бацькаўшчына светлая мая!) 

50 Б. Як на рускую мову перакладаецца слова “Бацькаўшчына?” (Отечество.) 

Сектар “Казкі”

10 Б. Хто з’яўляецца героем бытавых казак? (Простыя людзі.) 

20 Б. Назавіце некалькі герояў чарадзейных казак. (Паганы Цмок, Баба Яга, Кашчэй Бессмяротны.) 

30 Б. Да якога віду адносіцца казка “Разумная дачка?” (Да бытавых казак.) 

40 Б. “Музычная паўза”.
50 Б. Назавіце галоўных герояў казкі “Музыкі”. (Асёл, сабака, кот і певень.) 

Сектар “Загадкі”
10 Б. Хто ў старажытнасці спецыяльна вучыў моладзь разгадваць загадкі? (Самыя вопытныя і паважаныя людзі.)

20 Б. “Сюрпрыз”. Маленькае, залаценькае, усё поле асвеціць. (Сонца.)

30 Б. Хоць побач ідзе, а рукамі не возьмеш. (Цень.) 

40 Б. Стаяць слупы бялёныя, на іх шапкі зялёныя. (Бярозы.) 

50 Б. Што гэта за дарога: хто ідзе, дык кульгае? (Лесвіца.) 

Сектар “Прыказкі і прымаўкі”

10 Б. Працягні прыказку. Людзей слухай, а … (свой розум май). 

20 Б. “Кот у мяшку”. Працягні прыказку. Ладзь калёсы зімой, … (а сані летам). 

30 Б. Працягні прыказку. Не рабі ліхога і … (не бойся нікога). 

40 Б. Працягніце прыказку. Не цані чалавека па твары, а цані… (па душы). 

50 Б. Працягні прыказку. Птушка моцная крыламі, а … (чалавек дружбаю). 

Сектар “Пераклады”

10 Б. Як перакладаецца на беларускую мову слова “умный?” (Разумны.)

20 Б. Як перакладаецца на рускую мову слова “валошка?” (Василек.) 

30 Б. “Свая гульня”. Як перакладаецца з рускай мовы слова “находчивый?” (Знаходлівы.) 

40 Б. Перакладзіце з рускай мовы слова “остроумный?” (Дасціпны.)

50 Б. Як перакладаецца з англійскай мовы слова “фальклор?” (Народная творчасць.) 

Сектар “Тэорыя літаратуры”
10 Б. Як называецца апавяданне фантастычнага або бытавога зместу з шырокім выкарыстаннем вымыслу? (Казка.) 

20 Б. “Свая гульня”. Як па-іншаму называецца асноўная думка літаратурнага твора? (Ідэя.) 

30 Б. Як называецца мастацкае азначэнне, якое вобразна характарызуе прадмет? (Эпітэт.) 

40 Б. Як называецца малюнак прыроды? (Пейзаж.)

50 Б. Як называецца мастацкі прыём, супастаўленне двух прадметаў або з’яў на аснове іх падабенства? (Параўнанне.) 

Сектар “Зярнятка на тваёй далоні”

10 балаў. Адгадаць загадку: Было жоўтым, вырасла зялёным, сонца пацалавала, зноў жоўтым стала. (Жыта.) 
20 балаў. Адгадаць загадку: З белай зрабілася бураю, у печ без скуры пайшла, а выйшла – са скураю. (Булка хлеба.) 
30 балаў. Дапоўніць прыказку: Беражы … - пабагацее і твая хатка. (Зярнятка.) 
40 балаў. Адказаць на пытанне: Як называецца пачатак жніва? (Зажынкі.)

50 балаў. Адказаць на пытанне: Колькі снапоў лічылася капою? (Шэсцьдзясят.) 
Сектар “Зямля”

10 Б. Чаму ў некаторых азёрах дно пясчанае, а вада ўсё ж не ідзе ў глыб зямлі? (Пад слоем пяску абавязкова знаходзіцца слой гліны.) 
20 Б. Чаму ў пустынях няма вады? (Магутны слой пяску, які не прапускае ваду ў глыб зямлі.)  
30 Б. “Сюрпрыз”. Якую краіну называюць “Туманным Альбіёнам?” (Англію.) 
40 Б. Які метал вельмі распаўсюджаны ў зямлі? (Алюміній (8%) 
50 Б. “Музычная паўза” 
Фінал

Сектар “Мастак і мастацтва”

Хто такі анімаліст? (Мастак, што малюе звяроў.)

Сектар “Тэорыя літаратуры”

Як называецца аўтарская заўвага ў тэксце п’есы? (Рэмарка.)

Сектар “Беларускія загадкі”

Вісіць сіта, не рукамі звіта. (Павуціна.)

Табліца “Свая гульня”

	Сектары

	Балы

	“Калі ласка!”


	10

	20

“СГ”
	30
	40
	50

	Казкі
	10

	20
	30
	40

МП
	50

	Загадкі
	10

	20

“С”
	30
	40
	50

	Прыказкі і прымаўкі
	10

	20

“КМ”
	30
	40
	50

	Пераклады
	10
	20


	30

“СГ”
	40
	50

	Тэорыя літаратуры

	10
	20

“СГ”
	30
	40
	50

	“Зярнятка на тваёй далоні”
	10
	20

“КМ”
	30
	40
	50

	Зямля
	10
	20
	30

“С”
	40
	50

“МП”


Літаратурна-музычная імпрэза 

“Беларусь жыве, пакуль жыве ў кожным сэрцы Васіль Быкаў”
Мэты і задачы:

1. Пазнаёмiць з некаторымi фактамi з жыцця народнага пісьменніка Беларусі Васіля Уладзіміравіча Быкава; паказаць, што зямля нашых продкаў багатая на падзеі і славутыя імёны.

2. Развіваць памяць, мысленне, камунікатыўныя і творчыя здольнасці, актыўнасць і ініцыятыву школьнікаў. 

3. Выхоўваць пачуццё гонару за сваю Радзіму. Абуджаць пачуццё павагі і любоў да роднай зямлі; павагу да гісторыі Беларусі і павагу да сваіх продкаў, пісьменнікаў і паэтаў.
Узрост: 5-11 класы.

Працягласць: 1,5 гадзіны.

Месца правядзення: актавая зала школы.

Абсталяванне і афармленне: партрэты В. Быкава, Р. Барадуліна, Н. Гілевіча, Г. Бураўкіна, Л. Геніюш; малюнкі школьнікаў (па творах Васіля Уладзіміравіча Быкава), памяшканне упрыгожана кветкамі, беларускімі ручнікамі з беларускім арнаментам; музычнае афармленне; вядучыя (дзяўчына і юнак) у беларускіх народных касцюмах.          

Падрыхтоўчы этап. Вылучыць са школьнікаў вядучых (дзяўчынку і юнака), чытальнікаў вершаў на памяць, песняроў, танцораў. Правесці конкурс малюнкаў па творах Васіля Быкава. Лепшымі малюнкамі ўпрыгожыць актавую залу. Запрасіць за тыдзень прыняць удзел у падрыхтоўцы і правядзенні свята настаўнікаў гісторыі, музыкі і спеваў, малявання, бацькоў. Праінфармаваць аб правядзенні  свята адміністрацыю школы. 

Сцэнар

Гучыць песня В. Цярэшчанкі на словы Л. Геніюш ”Запяі мне песню”. 

Выходзяць вядучыя-чытальнікі (дзяўчына і юнак) у нацыянальных касцюмах.

Першы чытальнік. Васіля Уладзіміравіча Быкава немагчыма аддзяліць ад Беларусі.  
Другі чытальнік. І Беларусь мае зайздроснае права ганарыцца сваім Сынам, Грамадзянінам, Пісьменнікам Васілём Быкавым.
Першы чытальнік. Яго ведае Свет. Кнігі В. Быкава перакладзены і чытаюцца на многіх мовах: рускай, нямецкай, кітайскай, японскай…
Другі чытальнік. Цяжка пералічыць і ўзважыць усё напісанае Быкавым: раманы, аповесці, апавяданні, сцэнарыі, п’есы…Змест усяго ім створанага трагічна аплочаны пакутамі і ахвярамі апошняй сусветнай вайны.
Вучаніца чытае ўрывак з паэмы Я. Коласа “ Новая зямля” (“Мой родны кут”), гучыць ціхая мелодыя.

Мой родны кут, як ты мне мілы!..

Забыць цябе не маю сілы! 

Не раз, утомлены дарогай, 

Жыццём вясны мае убогай, 

К табе я ў думках залятаю

І там душою спачываю. 

О, як бы я хацеў спачатку

Дарогу жыцця па парадку

Прайсці яшчэ раз, азірнуцца, 

Сабраць з дарог каменні тыя, 

Што губяць сілы маладыя, - 

К вясне б маёй хацеў вярнуцца… 
Першы чытальнік. Нарадзіўся народны пісьменнік Беларусі Васіль Уладзіміравіч Быкаў 19 чэрвеня 1924 г. у вёсцы Бычкі Ушацкага раёна Віцебскай вобласці ў сялянскай сям’і.

Другі чытальнік. Так, нарадзіўся на Ушаччыне – “здзіўляюча прыгожым азёрным краі, дзе меднастволыя сосны, сонца, зоркі глядзяць у ваду, дзе бяскрайнія лясы, лугі, пашы і дзе вясковыя дзяўчаты так задушэўна спяваюць да вячэрняй зары”. (Іван Навуменка. ”З пакалення першапраходцаў”.)

Вучань чытае на памяць верш П. Броўкі “Любая мясціна”: 
Відаць, я ў гэтым не адзіны,
Відаць, што кожнага кране

На ўсё жыццё адна мясціна.

І ёсць такая і ў мяне.

За тое месца над ракою

Не знаю большае красы,

Яно заўжды, заўжды са мною,

Дзе б я ні быў, ва ўсе часы…

Першы чытальнік. Скончыўшы школу, паступіў на скульптурнае аддзяленне Віцебскага мастацкага вучылішча, аднак з-за пагаршэння матэрыяльнага становішча і адмены дзяржаўнай стыпендыі вучобу вымушаны пакінуць. 

Другі чытальнік. У пачатку Вялікай Айчыннай вайны ў складзе інжынернага батальёна  ўдзельнічаў у будаўніцтве абаронных збудаванняў. Скончыў Саратаўскае пяхотнае вучылішча і з 1943 года ў якасці камандзіра ўзвода аўтаматчыкаў, а таксама ўзвода палкавой і армейскай артылерыі ўдзельнічаў у баях на 2-м і 3-м Украінскіх франтах. 

Першы чытальнік. З дзейнай арміяй Васіль Быкаў прайшоў Румынію, Венгрыю, Югаславію, Аўстрыю…

Другі чытальнік. Быў двойчы паранены, ляжаў у шпіталях. У 1944 годзе бацькі Васіля Быкава атрымалі паведамленне, што іх сын мужна загінуў каля Кіраваграда (гэта было засведчана на абеліску). 

Першы чытальнік. Але Быкаў выжыў і ваяваў далей…Пасля дэмабілізацыі працаваў мастаком у Гродзенскіх майстэрнях, у рэдакцыі абласной газеты “Гродзенская праўда”. 

Другі чытальнік. У 1949 – 1955 гадах зноў служыў у Савецкай Арміі. Служыў на Украіне, у Беларусі, на Далёкім Усходзе – на востраве Кунашыры. Там ён і напісаў сваё першае апавяданне. Яно няхутка ўбачыла свет. Найбольш з прычыны жорсткай патрабавальнасці аўтара да самога сябе. “Ісціна знаходзілася ў занадта высокім бастыёне, каб з першага наскоку яе дасягнуць…”. Ён не адступаўся ад гэтага “бастыёна”.   

Вучаніца чытае на памець верш Сяргея Законнікава “Памяць”: 
Над зямлёй гараць вясёлкі мая, 

Чуем зумкат сонечных чмялёў... 

Толькі памяць і любоў зямная 

Не знялі і сёння шынялёў. 

Недзе спее навальніцай здрада, 

Смерць сваіх трымаецца слядоў. 

Памяць чалавечая снарадам 

Разбівае ўшчэнт накат гадоў. 

Шлях яе і ў заўтра скіраваны 

Напярэймы подласці, бядзе... 

Лейтэнант, у стане пахаваны, 

У атаку зноў узвод вядзе. 

У яго адна ёсць мерка праўды, 

І сумленне аддае загад: 

З дзён былых наводзіць пераправу

І трымацца – ні на крок назад! 

І з душы, і з баявога слова 

Уцякае здрадлівы спакой. 

Сэрца ў грудзях напагатове, 

Як граната з вырванай чакой.  

Першы чытальнік. Канчаткова дэмабілізаваўшыся, працаваў супрацоўнікам і кансультантам газеты “Гродзенская праўда”, сакратаром Гродзенскага абласнога аддзялення СП Беларусі. З 1978 года жыў у Мінску.

“Трэцяя ракета”, “ Круглянскі мост”, “Альпійская балада”, “Пастка”, “Воўчая зграя”, “Пайсці і не вярнуцца”, “Мёртвым не баліць”, “Сотнікаў”, “Яго батальён”, “Абеліск”, “Кар’ер”, “Дажыць да світання”, “Знак бяды”, “Сцяна”, “Пакахай мяне,  салдацік”, “На балотнай сцяжыне”, “Народныя мсціўцы”… 

Другі чытальнік. Усе гэтыя выданні зведалі нямала пакут, атрымалі нямала найвышэйшых прэмій, званняў, ордэнаў.

Першы чытальнік. Уся творчасць В. Быкава выверана любоўю да Беларусі, у прызнаннях пісьменніка да роднай зямлі  не знойдзеш хлусні, няпраўды, ніводнага фальшывага гука. Тут усё проста, шчыра, мудра.

Другі чытальнік. Шмат што ён бачыў па-свойму, як можа бачыць мастак, Прарок. Ён умеў спачуваць, сэрцам перажыць тое драматычнае, нярэдка трагічнае, што было ў гісторыі нашага народа.

Першы чытальнік. І сярод тых падзей – Вялікая Айчынная вайна… 

Палітычныя рэпрэсіі 30-х гг., Курапаты… Чарнобыль… Гэта нельга забыць, нельга, калі хочаш, каб цемра не ўпала ізноў на родны край.

Вучаніца чытае на памяць верш В. Зуёнка “Урок паўтарэння”:
Зноў лічэбнік... Жывым і мёртвым – 

Паўтарэння зададзены ўрок... 

Паўтараем: “Кожны чацвёрты...”

І – “чацвёрты энергаблок...”

Паўтараем... Настаўнік Чарнобыль

Нагадаў, нібы незнарок: 

Той – чацвёрты – ваеннай пробы 

І – чацвёрты – энергаблок... 

У палях, на лугах, на прысадах, 

Нібы водгук на кожны крок, 

Рэха чорнай атамнай здрады...

І – чацвёрты энергаблок. 

На ўзбалотку гараць журавіны, 

Баравік залез на грудок. 

А ў вачах – туман з Украіны...

І – чацвёрты энергаблок... 

І глядзіць – у чырвоных пражылках – 

Склератычным тварам лісток, 

Што скідае клён на сцяжынку...

І – чацвёрты энергаблок. 

Чуюць Хойнікі, чуе Брагін

Жураўліны крык ля аблок:

Ні расінкі – адолець смагу...

І чацвёрты энергаблок... 

Як прадвесце сусветнай пустэчы, 

Як Зямлі патушаны зрок, - 

Гэты з цёмнымі хатамі вечар... 

І – чацвёрты энергаблок... 

Крочыць здань на хадулях ракетных... 

Просіць свет надзеі глыток... 

Б’юць у звон Чарнобыля ветры

І – чацвёрты энергаблок... 

Ёй гудзе: устаньце, людзі, 

Каб адолець ядзерны змрок, 

Бо інакш – не жыццё ў нас будзе, 

А чацвёрты энергаблок... 

Першы чытальнік. Васіля Быкава цікавілі не проста тыя ці іншыя факты гісторыі, а гістарычны лёс беларускага народа, адметныя асаблівасці яго нацыянальнага аблічча. 

Другі чытальнік. Высакародства. Спагадлівасць, працавітасць, дасціпнасць, таленавітасць, пачуццё чалавечай годнасці. 

Першы чытальнік. Уладна прыцягвала ўвагу В. Быкава Слуцкае паўстанне 1920 года, адносіны беларусаў да роднай мовы, культуры, гісторыі. 

Вучаніца чытае на памяць верш Н. Гілевіча “Адкажы”:
Брат мой! Братка мой! Братачка родны! 

Адкажы – сам сабе адкажы: 

Чым зрабіўся табе непрыгодны

Скарб бясцэнны тваёй жа душы? 

Ад чаго так бяздумна, бязмоўна 

Ты яго выракаешся сам? 

І чаму табе так усё роўна, 

Што аборай становіцца храм? 

Ці таму, што калісьці падступна

Растапталі твой шчыры давер? 

Што на ніве, дзе сеяў ты рупна, 

Вытраўляліся ўсходы твае? 

Што ў стагоддзях варожыя збродні

Распіналі твой лёс на крыжы?

Брат мой, братка мой, братачка родны, 

Адкажы – сам сабе адкажы! 

Жыў ты ў горы, змагаўся ў няволі, 

І канаў, і сыходзіў крывёй, 

І жывым ты гарэў, а ніколі

Не саромеўся мовы сваёй. 

Схамяніся ж, ачніся, агледзься! 

Ды разваж, ды раздумай як след: 

Што пакінеш ты з поля ў налецце? 

З чым нашчадкі пакажуцца ў свет? 

Ці паверыў, што род твой бясплодны, 

І свой лёс прамяняў на чужы?..

Брат мой! Братка мой! Братачка родны! 

Адкажы. Сам сабе адкажы! 

Вучаніца чытае на памяць верш Міхася Скоблы “Малітва мове”:

Як хлеб, паветра і вада, - 

Жыцця першааснова, - 

Мне, - радасць прыйдзе ці бяда, - 

Патрэбна гэта мова. 

Яна мне дадзена адна

З калыскі да магілы. 

Мне ў песні матчынай яна – 

Шчымлівы боль і крылы. 

Ты слова простае крані

Душою непарожняй

І на жывыя карані

Падыхай асцярожна. 

І ўраз адчуеш: вось яно, 

Пранізлівае, тое, 

Што ў сэрцы месціцца даўно, 

Спрадвечнае, святое; 

Што тчэцца прыцемкам тугі

У светлыя ўспаміны. 

А за якія ж мы даўгі

Перад Радзімай вінны? 

За пах чабору нечужы, 

За чырвань – жар каліны... 

А як плаціць табе, скажы, 

Мой край, мой жураўліны, 

За тыя вечныя хлеб-соль

На матчыным абрусе? 

Маўчу. І слухаю не свой, 

А голас Беларусі. 

Хор выконвае беларускую песню “Васільковы звон”
 
Першы чытальнік. Народны пісьменнік Беларусі. Выбіраўся дэпутатам у Вярхоўныя Саветы БССР і СССР, быў першым Прэзідэнтам Згуртавання беларусаў свету “Бацькаўшчына”. 

Другі чытальнік. Намінаваны на Нобелеўскую прэмію, Ганаровы Грамадзянін Ушацкага раёна апошнія гады жыў на чужыне, бо быў Прарокам, а як звыкла, прарока дома пазнаць не могуць, а калі могуць, то не хочуць. Але прарокі ніколі не пакідаюць свой народ, свае гнёзды, з якіх яны выйшлі ў свет.  Яны звязаны з народам словам і адзінымі думкамі. Такім быў і такім застанецца назаўсёды ў памяці нашчадкаў Васіль Уладзіміравіч Быкаў.  

Вучаніца чытае на памяць верш Ларысы Геніюш “Арлы не пакідаюць гнёзд”: 
Кінулі мы ветру сцежкі-межанькі. 

Пасумнела на старых кутах. 

Зіхаціць з канца ў канец аб’езджаны, 

выліты асфальтам шлях. 

Кліча да вандровак, смелых вылетаў, 

вырывае птушанят з гнязда, 

каб з вясняным, самым першым выраем, 

з жураўлямі іх вярнуць назад. 

Кліча дом сцяжынкаю пратоптанай. 

Маці стомлена дамоў прыйшла. 

Зноў трывожаць сэрца тыя клопаты

з паднямонскага радзімага сяла. 

Здаецца, ступіш – і зямля загутарыць, 

Загамоняць спеўна галасы, 

сцежкі зноў зазелянеюць рутаю, 

птушкі мераюць завоблачную сінь. 

Бацькаў зруб, акраец жытні хлеба, 

цішыня, ахвочай працы час. 

І дымок над хатамі да неба, 

і руплівасць матчына аб нас. 

Сэрца, нібы яблык, налілося

буйным сокам роднае зямлі. 

Сонца ўсюды. Кос вярбовых россып. 

Хлеб з прыполу роднае зямлі. 

Восень зноў. І жураўлі цыбатыя

адлятуць у край чужы наўпрост. 

Толькі мы душой з сваімі хатамі, 

Бо арлы не пакідаюць гнёзд. 

Гучыць песня на словы Янкі Купалы “Малітва”
 

Першы чытальнік. У святле ўсяго створанага Васілём Быкавым, яго ўласныя ўспаміны – “Доўгая дарога дадому” – успрымаюцца не толькі як аўтабіяграфічны твор, але і як запавет і вера аўтара ў тое, што беларусы дойдуць да Беларусі. 
Другі чытальнік. Гэтую краіну нашы нашчадкі ўзновяць, рэстаўруюць. І як слушна  сказаў адзін паэт: “Ёсць Беларусы. Беларусь жыве, пакуль жыве ў кожным сэрцы Быкаў!” 
Юнак чытае на памяць верш Уладзіміра Караткевіча “Быў. Ёсць. Буду”:

Быў. Ёсць. Буду. 
Таму, што заўжды, як пракляты, 

Жыву бяздоннай трывогай, 

Таму, што сэрца маё распята 

За ўсе мільярды двухногіх. 

За ўсiх, хто ўздымае цяжкiя разоры,                                                                                                                                                                                                                                                                    

Хто ў гарачым пекле металу,                                                                                  

За ўсiх, хто змагаецца з небам i   морам,

За жывых  i  за тых, што сканалi.                                                                                                                                                                                                                                                                                                                                                                        

За ўсiх, хто крывёй піша 

У нязгодзе                                                                                                                       

З рабства подлай дарагой,

Хто за Край Свой Родны, за ўсе Народы

Паўстане нават на Бога.

За ўсiх, хто курчыцца ў полымі вёсак,

Хто ратуе краіну ад краху,

За ўсiх, хто бясстрашна глядзіць у нябёсы

З барыкады, 

З пушчы

І з плахі. 

Хто са смерцю гаворыць з вока на вока,

З яе ўсмешкаю ветлай,

I  ўсё ж узводзіць – нясцерпна  далёкі – 

Храм наш агульны i светлы.

А калi ён горда заззяе ў зенiце – 

Непарушны – узнясецца ў небе,

Вы з распятага сэрца кроплю вазьмiце 

Апошнюю. 

Болей не трэба.

I  няхай яна  збоку, недзе на ганку,

Дагарае й дзяцей не страшыць

На граніце любові,

На граніце світанку,

На граніце велічы вашай.

Развітанне. Падвядзенне вынікаў, аналіз мерапрыемства.
Сачыненне

“Васільком у жыце Беларушчыны назаўсёды застанецца Васіль Быкаў” (Рыгор Барадулін)

Вакол мяне кветкі прыгожыя красуюць. 

Маркотна між іх я хаджу адзінок, 

Аж бачу – мне сіняй галоўкай ківае 

Наш родны, забыты ў цяні васілёк. 

       Максім Багдановіч 

“Па творах Васіля Быкава ўжо мяркуюць у свеце пра беларуса”, - падкрэсліваў яшчэ ў сярэдзіне 80-х гадоў XX стагоддзя беларускі паэт Генадзь Бураўкін. Сапраўды, творы Васіля Быкава былі папулярнымі ў савецкі перыяд, яны з’яўляюцца цікавымі і патрэбнымі і ў наш такі цяжкі і трагічны час. Творы пісьменніка чытаюць як людзі сталага пакалення, так і сучасная беларуская моладзь, бо заўсёды Васіль Быкаў пісаў праўду, а моладзь як ніхто лепш адчувае шчырасць і справядлівасць. Яна не можа дараваць здраду і агрэсію дарослых. Мы, моладзь, верым у сапраўдную Незалежнасць і Свабоду, у якую так моцна верыў нацыянальны Прарок Васіль Быкаў. Ён быў васільком на ніве беларускага Адраджэння. Але пісьменніка-патрыёта беларусы не зразумелі, бо ніколі пры жыцці ў нас не разумелі Прарокаў, не разумелі і не прымалі тых, хто жыў па іншых правілах і маральных законах. Успомнім самотнага Максіма Багдановіча, які не знайшоў маральнай падтрымкі нават у свайго роднага бацькі, не знайшоў спагады і на Радзіме. 

Нягледзячы на тое, што Васіля Быкава з намі няма вось ужо чатыры гады, беларуская моладзь памятае пра пісьменніка, які быў моцным і справядлівым, які заўсёды заставаўся Чалавекам і абаронцам сваёй Радзімы, нават і на чужыне.  

Васіль Быкаў прайшоў усю Вялікую Айчынную вайну. Двойчы быў паранены, ляжаў у шпіталях. У 1944 годзе маці Васіля Быкава атрымала паведамленне, што яе сын мужна загінуў каля Кіраваграда. Але пісьменнік выжыў і змагаўся з фашыстамі далей. З савецкай арміяй Васіль Быкаў прайшоў Румынію, Венгрыю, Аўстрыю. Калі б не вайна, усё магло у жыцці  скласціся інакш. Мабыць, таму амаль усе творы Быкава прысвечаны вайне. У іх расказваецца пра ўсе пакуты людзей –  беларусаў, рускіх, украінцаў, немцаў, палякаў,- якім выпаў цяжкі лёс пабачыць на свае вочы ўсе цяжкасці ваеннага ліхалецця. “Жураўліны крык”, “Сотнікаў”, “Балота”, “На балотнай сцяжынцы”, “Мёртвым не баліць” я раю прачытаць кожнаму свядомаму беларусу. 

Вайна пакінула глыбокі след у жыцці і творчасці пісьменніка. Менавіта тады Васіль Уладзіміравіч зразумеў, што чалавек, які гатоў аддаць усё, у тым ліку і жыццё, дзеля сваёй Радзімы і вызвалення яе ад чужога прыгнёту, мусіць называцца Героем. Васіль Быкаў ненавідзеў здраднікаў, аднак заўсёды імкнуўся дакапацца да скрытых спружын і матываў іх паводзінаў і ўчынкаў. Быкаў звяртаецца да мінулага кожнага свайго персанажа, аналізуе трагічныя моманты ў жыцці такіх герояў. Тэме здрадніцтва Васіль Быкаў прысвяціў шмат сваіх твораў, сярод якіх “Знак бяды”, “Сваякі”, “Сцюжа”, “Сотнікаў”, “Жураўліны крык”. У гэтых творах аўтар-гуманіст паказвае беларусаў, якія выраслі на сваёй зямлі, размаўлялі з дзяцінства на роднай мове, мусяць дзеля захавання свайго жыцця ісці на службу фашыстам, спрабуюць выратавацца цаной здрады таварышам і справе вызвалення Беларусі ад ворагаў. У кожнага ёсць свой выбар: памерці і застацца Чалавекам, Беларусам. Ці страціць права на такое званне, стаць падлюгам, здраднікам, нікчэмнасцю. 

Уся творчасць Васіля Быкава пра вайну выверана любоўю да Беларусі і Беларусаў. У прызнаннях пісьменніка да роднай зямлі не знойдзеш хлусні, няпраўды, ніводнага фальшывага гука. Тут усё проста, шчыра, мудра. Шмат што ён бачыў па-свойму, як можа бачыць Мастак, Прарок. Ён умеў спачуваць, сэрцам перажываць тое драматычнае, нярэдка трагічнае, што было ў гісторыі беларускага народа. І сярод тых падзей не толькі падзеі Вялікай Айчыннай вайны, але і палітычныя рэпрэсіі 20 - 30-х гадоў XX ст., Курапаты, Чарнобыль, сучасная палітычная сітуацыя на Беларусі. 

Імкненне беларусаў-патрыётаў у 90-х гадах XX стагоддзя мець у сваім краі школу на роднай беларускай мове адразу ж сустрэла супраціўленне як з боку беларускіх уладаў, так і саміх бацькоў-беларусаў. Іх зусім не радавала, што тут, на роднай бацькаўшчыне, ствараюцца цалкам беларускія школы і садкі. Як часта здараецца сярод беларусаў, іх не радавала, што ў жыце закрасавалі васількі. Беларусы не зразумелі і не разумеюць зараз, што не хлебам адзіным жыве чалавек, асабліва Чалавек, Беларус з вялікай літары...

Быкаў як Беларус не мог мірыцца з тым, што роднай Мовай пагарджаюць, што беларусы здрадзілі ідэям Адраджэння, здрадзілі тым беларусам, якія загінулі за Волю, Незалежнасць, Свабоду, баронячы Беларусь ад таталітарызму. Гэтага нельга забыць, нельга, калі не хочаш, каб цемра зноў упала на родны край, на сінявокую Беларусь. 

У святле ўсяго створанага Васілём Быкавым, яго апошні аўтабіяграфічны твор “Доўгая дарога дадому” ўспрымаецца як духоўны запавет нашчадкам, моладзі, ад якой залежыць будучыня Беларусі. Мы верым, што абавязкова пасля аўтарытарнага і таталітарнага мінулага Беларусь, наша Радзіма будзе сапраўднай еўрапейскай краінай. “Толькі трэба ўмець чакаць”, як справядліва паўтараў вялікі Патрыёт. Але не толькі трэба чакаць, але і змагацца, каб застацца, каб выжыць... І хоць знойдуцца людзі, якія будуць крытыкаваць і ўсміхацца з нас, сучаснай беларускай моладзі, усё ж такі для большасці з нас Васіль Быкаў “назаўсёды застанецца васільком у жыце Беларушчыны”, бо не адзіным хлебам жыве чалавек... І як слушна сказаў Рыгор Барадулін: “Ёсць Беларусы. Беларусь жыве, пакуль жыве ў кожным сэрцы Быкаў!”

Вучаніца 9 класа Папкова А.
Сачыненне
“Васільком у жыце Беларушчыны назаўсёды застанецца Васіль Быкаў” (Рыгор Барадулін)

Услаўлялі яго, упляталі ў вянкі, 

Потым кпілі з яго, абзывалі ўсяляк, 

А ён моўчкі цвіце, як і цвіў праз вякі... 

                Ніл Гілевіч 

Шмат пабачыла Беларусь на сваім вяку. Былі і часы росквіту, і часы заняпаду. Але заўсёды гэтыя шляхі адзначалі людзі. Многа было тых, хто ахвяраваў сваім спакоем, багаццем, дабрабытам сям’і, родных, блізкіх і нават сваім жыццём дзеля Радзімы, дзеля Беларусі. “Як жыць – дык жыць для Беларусі”, - калісьці сказала мужная, самаахвярная жанчына-патрыётка Ларыса Геніюш. Многія беларусы гэтыя словы не разумеюць, як не разумеюць, для чаго змагацца за Незалежнасць, Свабоду, Волю, Мову. Але менавіта дзякуючы сапраўдным Беларусам у нас ёсць мінулае і сучаснасць, ёсць надзея на тое, што наша Беларусь адродзіцца і стане сапраўды еўрапейскай дэмакратычнай краінай, а таталітарнае мінулае будзе ўспрымацца як даўно мінулы страшны сон. Пра гэта ўсё марыў пісьменнік-гуманіст, Беларус з вялікай літары Васіль Уладзіміравіч Быкаў. 

Васіль Быкаў з’яўляецца маім любімым пісьменнікам, бо праз яго самаахвярную дзейнасць, праз яго мастацкія і публіцыстычныя творы я прыйшла да беларускасці: я палюбіла ўсім сэрцам сваю родную мову і гісторыю. Як шмат сіл аддаў пісьменнік, каб беларусы (у тым ліку і я!) запаліліся ідэяй Адраджэння Бацькаўшчыны, паверылі ў свой талент і свой лёс. 

Васіль Быкаў прыйшоў у літаратуру як пісьменнік ваеннай тэмы, бо ён на свае ўласныя вочы бачыў пакуты і слёзы ахвяр апошняй, будзем спадзявацца, вайны. Але яго творы і яго погляды не прынялі, бо творца узрос сярод збожжа і закрасаваўся васільком. Таталітарная савецкая сістэма не магла  дараваць “праўды Быкава” пра апошнюю вайну. Чыноўнікі патрабавалі ад яго, каб кожны бой у творах заканчваўся перамогай, каб на вайне не было адмоўных савецкіх герояў; яны заклікалі яго быць амаральным, махнуць рукою на сумленне, якое казала Васілю Быкаву: “Выстаяць!” І пісьменнік выстаяў, застаўся верным самому сабе, таварышам і сябрам, што загінулі ў акопах і на палях смерці. “Мёртвым не баліць”, але балела пісьменніку, бо Памяць абавязвала былога салдата быць праўдзівым і сумленным да канца свайго жыцця, да апошняй хвіліны. Памяць абавязвала мастака слова “расказаць сённяшняму пакаленню ўсю праўду пра вайну, якой бы страшнай і трагічнай ні была гэтая праўда”. 

“Гаварыць няпраўду аб ёй злачынна як у адносінах да мільёнаў яе ахвяр, так і ў адносінах да будучыні. Людзі Зямлі павінны ведаць, ад якой небяспекі пазбавіліся і якой цаной дасталася ім гэта збавенне”, - зноў і зноў паўтараў Васіль Быкаў пра апошнюю Вялікую Айчынную вайну. 

Але не толькі ваенная тэма цікавіла вялікага пісьменніка. Васіль Быкаў праўдзіва паказаў, як не хацелі беларусы прымаць савецкую бальшавіцкую ўладу (“На Чорных лядах”, “Сцюжа”), як вынішчалася працавітае сялянства ў гады калектывізацыі (“Знак бяды, “Аблава”), як знішчалася любоў і павага да роднай мовы, культуры, гісторыі (“Бедныя людзі”, “На балотнай сцяжынцы”). 

Пісьменнік не мяняў сваіх поглядаў, нават і тады, калі вымушаны быў паспрачацца з сучаснай палітычнай уладай і прэзідэнтам Беларусі, а праз нейкі час вымушаны быў паехаць жыць за мяжу: спачатку ў Фінляндыю, а потым – Германію і Чэхію. Ён працягваў “ваяваць” за праўду і цяпер. Ён паказваў беларусам свой шлях з Цемры на Святло, з Балота і Трубы на Волю і Свабоду, каб беларусы адчулі сябе сапраўднымі еўрапейцамі, патрыётамі бацькаўшчыны, каб зліліся з усёй сусветнай супольнасцю ў барацьбе за Духоўнасць і Гуманізм. На жаль, знявераная грамада не пажадала ўбачыць тое, што бачыў і адчуваў Прарок-Быкаў. Яго не зразумелі дома, бо быў ён толькі васільком, кветкай, якая несла беларусам Любоў, Міласэрнасць, Спагаду, але беларусы хацелі іншае, матэрыяльнае. Яго не зразумелі, як не зразумелі Максіма Багдановіча, Ларысу Геніюш, Міколу Ермаловіча... Як не разумелі Пушкіна, Лермантава, Гётэ... Прарока не стала, але Прарок жыве... Жыве ў сэрцах беларускай моладзі, у сэрцах свядомых Беларусаў, патрыётаў. 

Ужо чатыры гады, як няма з намі Васіля Быкава, але чым далей адыходзіць ён у Вечнасць, тым бліжэй і даражэй для нас яго Слова, яго любоў да Беларусі. І я веру ў тое, што пасля халоднай Зімы абавязкова прыйдзе пяшчотная Вясна, якая абудзіць ад сну беларусаў, а на палях маёй любімай Беларусі закрасуюцца ва ўсёй сваёй сіле блакітныя васількі як сімвалы Свабоды, Волі і Незалежнасці. 

Вучаніца 9 класа Лавянецкая Л.  
Эсэ
Гадуем беларусаў

Свае мэты я не зракуся – 

Пакуль народ у ярме дрыжыць. 

Я мушу жыць для Беларусі

Або ляпей зусім не жыць. 

                              Ларыса Геніюш 

На памяць прыходзіць эпізод з майго бесклапотнага ранняга дзяцінства, які выклікае чамусьці сум і нейкія шчымлівыя пачуцці. 

Неяк увесну са сваёй бабуляй ехалі мы на падвозе па пясчанай дарозе. На ўзгорку каля дарогі ляжала, узняўшы ў неба рэшткі каранёў, нібы з просьбай аб дапамозе, выкарчаваная старая груша-гнілушка, вялізная, але ўжо памерлая, хоць яшчэ белая, як снег, ад вясновай квецені. Мне стала вельмі сумна ад убачанага. Дзіўнае відовішча ўразіла мяне сваёй незвычайнасцю. 

 – Дрэва, і яно жыць хоча з астатняе моцы, - сказала мая бабуля, а ў вачах яе заблішчэлі слёзы. Відаць, “добры” гаспадар пазбавіўся ад старой, ужо непатрэбнай грушы. Вядома, сёння на яе месцы расце новае, больш прыгожае дрэва. Толькі з памяці не знікае той малюнак з ранняга дзяцінства, шчымлівыя пачуцці ад слоў бабулі…

Як выхаваць і выгадаваць Беларуса, каб ён зразумеў вышэйсказаныя словы?.. Як данесці да вучняў тыя ідэі, традыцыі, што з’яўляліся законамі, пастулатамі нашых дзядоў і прадзедаў?.. А гэта вельмі і вельмі цяжка, асабліва зараз, калі забываецца сапраўдная гісторыя, беларусы здраджваюць сваёй роднай мове. І чамусьці мне прыгадваюцца паэтычныя радкі Эдуарда Акуліна, адрасаваныя Максіму Багдановічу, які без беларускіх школ і настаўнікаў быў Беларусам, сапраўдным патрыётам: 

Цяпер разумею Чарнобыля кару…

Хоць вый ваўкалакам, хоць каняй крычы, - 

Валошку тваю, Беларусь – нашу мару – 

вось-вось янычарскія скосяць мячы.

Ці магла Ларыса Геніюш – свядомая беларуска, геній нацыянальнай літаратуры – у таталітарны савецкі час уявіць сабе, што любімая яе “зямля пад белымі крыламі” атрымае Волю і Незалежнасць? Шмат хто з нас адначасова задаюць і другія пытанні, больш надзённыя і балючыя. А ці такую Радзіму марыла бачыць Ларыса Геніюш?.. Ці пра такі край з блакітнымі вочкамі васількоў думалі, разважалі Уладзімір Караткевіч, Васіль Супрун, Максім Танк, Мікола Ермаловіч, калі прыязджалі да Бабулі (так называлі Ларысу Геніюш яе лепшыя сябры)? І толькі яна ведала, як цяжка заставацца Беларускай. 

Жыццё і творчасць Ларысы Геніюш – феномен беларускага духу, сведчанне яго трываласці. Коштам вялікіх намаганняў паэтка захавала ўнутраную свабоду, змагла супрацьстаяць таталітарнай сістэме, не скарылася “ворагам беларушчыны”.  

Пасля нягод, чужыны, ператрусак, 

Пасля таго, пра што маўчаць гады, 

Вы здолелі між іншых беларусак

Застацца Беларускай назаўжды. 

                               Сяржук Сокалаў-Воюш. 

Вось ужо 27 год як паэткі няма з намі, але яе погляды, перакананні, пастулаты наконт патрыятызму, гадавання Беларусаў, бясспрэчна, з’яўляюцца важным падмуркам у выхаванні патрыётаў Бацькаўшчыны. 

Беларусь для Ларысы Геніюш – гэта перш за ўсё Мова. 

Мова – душа народа, векавая памяць многіх пакаленняў, наш галоўны нацыянальны скарб. Жыве мова – жыве народ, жыве памяць продкаў. Няма роднай мовы – няма народа, няма суцяшэння ў горы, няма слоў радасці. 

Ці доўга пражыве дрэва, калі ў яго абсякуць карані? Якім стане чалавек, калі ў яго забяруць родную мову. 

Родная мова… Матчына песня… Колькі ты зведала здзекаў і абразаў… Беларуская мова ў часы ВКЛ перажыла перыяд росквіту і вялікага ўздыму. Яна была дзяржаўнай мовай краіны, якую паважалі і прызнавалі ва ўсім свеце, якую баяліся моцныя суседзі. Мне вельмі балюча зараз чуць пра тое, што Літва аб’яднала вакол сябе беларускія землі, эканамічна і палітычна слабыя ў сваім развіцці. Але аўтары такой канцэпцыі запамяталі чамусьці тое, што дзяржаўнай мовай “Літоўскай дзяржавы” была менавіта наша – беларуская. На ёй складаліся юрыдычныя і заканадаўчыя акты, вялася дзяржаўная і прыватная перапіска. На “мужыцкай” мове ствараліся літаратурныя творы, якія сталі здабыткамі не толькі беларускай, але і сусветнай скарбніцы. На роднай, беларускай мове размаўлялі і дома, і ў гасцях, і ў грамадскіх месцах. Але ў 17 стагоддзі становішча пагаршаецца, бо Беларусь уваходзіць у склад Рэчы Паспалітай, дзяржаўнай мовай становіцца польская. Беларуская мова паступова вынішчаецца з дзяржаўнага ўжытку ў сувязі з палітыкай паланізацыі. 

У канцы 18 ст. Беларусь па волі здрады сваіх сыноў і дачок апынулася ў складзе Расейскай імперыі. Нягледзячы на тое, што наша мова была зусім пад забаронай, а Беларусь пачала называцца Паўночна-Заходнім краем, народ захаваў сваю родную мову ў песнях, легендах, паданнях. На вёсцы гучыць свая песня, якая яднае людзей розных па веравызнанню, розных па палітычных поглядах, але аднолькавых па адным – ментальнасці. Мясцовыя пісьменнікі, паэты ўсё больш і больш звяртаюцца да вуснай народнай творчасці. Ян Баршчэўскі піша твор “Шляхціц Завальня” на нацыянальным матэрыяле, раскрывае псіхалогію беларускага народа, браты Тышкевічы выдаюць зборнікі народных песняў, загадак, прыказак і прымавак. Але сапраўдным крыкам “людзьмі звацца” стаў зборнік Ф. Багушэвіча “Дудка беларуская”, які абудзіў нацыянальную свядомасць многіх беларусаў ад глыбокага сну , паказаў шлях змагання за беларускасць. А дзейнасць Кастуся Каліноўскага, які загінуў за Беларусь, - гэта таксама прыклад для сучаснай моладзі як трэба любіць і шанаваць сваё роднае слова. 

Гісторыя пацвярджае, што тыя народы, якія па нейкіх прычынах страчвалі ўласную мову, пачуццё сваёй нацыянальнай прыналежнасці, хутчэй за ўсё паддаваліся асіміляцыйным уплывам іншага народа. Безумоўна, шматлікія прыцясненні і здзекі, глумленне над беларускай культурай і мовай, доўгатэрміновая паланізацыя і русіфікацыя значна паўплывалі на ментальнасць беларусаў, прыўнеслі ў іх характар раней не ўласцівыя рысы. Вядомы беларускі даследчык А. Смоліч справядліва адзначаў, што расійскія ўплывы менш адбіліся на мове і быце ўсходняга беларуса, а больш на яго свядомасці, на нацыянальным светапоглядзе, і праз гэта вельмі часта тутэйшы беларус, гаворачы чыста па-беларуску, лічыць ці адчувае сябе рускім ды імкнецца ім быць. 

Паступова на Беларусі сярод розных сацыяльных катэгорый насельніцтва даволі трывала ўстанавіліся меркаванні наконт таго, што “мужыцкая мова” не мае права на існаванне ва ўстановах і школах, што толькі “культурная” руская мова можа быць дзяржаўнай. Аб устойлівасці, жывучасці падобных думак можа сведчыць той факт, што нават і ў 20-я гг. 20 стагоддзя, падчас правядзення ў рэспубліцы палітыкі ўсебаковай беларусізацыі, у часткі мясцовага насельніцтва была пашырана прадузятая думка аб тым, што беларуская мова ёсць мова “халопская”, “мужыцкая”, “сялянская”, якая нібыта ўвогуле не мае будучыні. 

Такое стаўленне беларусаў значна пазней, у пасляваенныя дзесяцігоддзі, прынесла адпаведны маласуцяшальны вынік. Але, бадай, найбольш яскравым сведчаннем гістарычнага і нацыянальнага бяспамяцтва, “манкурцтва” з’яўляюцца праведзеныя дзяржаўныя рэферэндумы ў 1995 і 1996 гг. На іх беларускі народ (бацькі нашых гадунцоў!) паказаў сваю любоў і павагу да роднай мовы, гісторыі, культуры. 

Многія з нас, беларусаў, на мой погляд, падобныя на людзей з “дзённымі снамі”. Мы, як падлеткі саромеюцца сваёй дзіцячасці, саромеемся саміх сябе, сваёй сялянскай, як многія думаюць, сутнасці, лічым, што калі загаворым па-руску, то адразу атрымаем у грамадстве вышэйшы сацыяльны статус, ператворымся ў высокакультурных, інтэлігентных людзей. Намі кіруе пачуццё страху быць успрынятымі не такімі, як мы хацелі б, а ў выніку гэта пачуццё пераўтвараецца ў жаданне перастаць быць сабой. Думаецца, наша бяда (большасць беларусаў) у тым, што мы не адчуваем сваёй уласнай годнасці. “Таму неабходна, - лічыць У. Конан, - адкінуць зняважлівы для беларусаў міф, быццам бы наш народ заўсёды вызначаўся нізкай нацыянальнай самасвядомасцю. Нашая тысячагадовая культура, самабытная мова, традыцыі фальклору, прававой і дзяржаўнай думкі сведчаць за беларускую ідэю”.

Сапраўды, яшчэ нашы славутыя землякі – Францыск Скарына, Сымон Будны, Васіль Цяпінскі, Лаўрэнцій Зізаній – у 16 – 17 стст. развівалі ідэі аб абуджэнні і развіцці нацыянальнай самасвядомасці моладзі, аб магчымасці і неабходнасці гадавання беларусаў праз родную мову. Іх ідэі падхапілі і працягвалі развіваць вучоныя, асветнікі, класікі беларускай літаратуры 19 – 20 стст. – Ф. Багушэвіч, Я. Купала, Я. Колас, Цётка, М. Багдановіч, В. Ластоўскі, В. Быкаў і многія іншыя. Але шмат пра гэта сказала і сваім досведам пацвердзіла (я думаю, што тут ніхто не зможа запярэчыць) Ларыса Геніюш. 

Бясспрэчна, што і ўрокі роднай мовы ні ў якім разе не могуць быць зведзены толькі да засваення зводу граматычных правілаў і правілаў пунктуацыі. Яны павінны выступаць перш за ўсё сродкам далучэння вучняў да нацыянальнай культурнай спадчыны. Не прайшоўшы праз свядомасць падлеткаў, такія веды становяцца мёртвым грузам і не прымаюцца сучаснай беларускай моладдзю. Такая з’ява перашкаджае станаўленню нацыянальнай самасвядомасці школьнікаў. 

Важным сродкам у гадаванні Беларусаў з’яўляецца сітуацыя свабоднага выбару і ўсведамленне школьнікам уласных матываў сваёй дзейнасці ў школе, на ўроку, на вуліцы і дома. Кожны вучань павінен навучыцца прымаць самастойныя рашэнні: умець узважаць усе “за” і “супраць”; супастаўляць і падпарадкоўваць розныя матывы, асабліва ў сітуацыях канфліктнага выбару; самастойна ацэньваць працэс і вынік свайго выбару; захоўваць устойлівасць выбару, яго паўтаральнасць. 

Не менш важным пастулатам у гадаванні Беларусаў з’яўляецца шанаванне сваёй слаўнай гісторыі, далучэнне падлеткаў да самабытнай культуры. 

Як мала вучні (а таксама настаўнікі-славеснікі, як гэта не дзіўна!) цікавяцца новай гістарычнай літаратурай. Хто ведае сучасных беларускіх гісторыкаў Захара Шыбеку, Генадзя Сагановіча, Ніну Стужынскую?.. Хто чытаў кнігу Уладзіміра Арлова “Імёны Свабоды?” Хто ведае Генрыка Дмакоўскага, Стафана Грабоўскага… – усіх тых, хто марыў пра сапраўды незалежную Беларусь. 

Немагчыма выхаваць і выгадаваць Беларусаў, калі самі не будзем Беларусамі, калі не толькі будзем размаўляць і думаць па-беларуску, але і адчуваць па-беларуску. Адчуваць прыроду, лес, поле, лета, восень, каханне па-беларуску. Вяртанне да роднай мовы і культуры – да сваіх вытокаў – магчыма толькі праз вяртанне да сваёй чалавечай сутнасці, усведамленне ўласнай каштоўнасці, самапавагі, праз асэнсаванне ролі беларускай нацыі ў агульначалавечай экасістэме, часткай якой яна, безумоўна, з’яўляецца… Калі гэта будзе, цяжка сказаць. Трэба верыць і чакаць, запасціся цярпеннем (як казаў Васіль Быкаў), хоць цярпення ўжо таксама няма…

Чакаць, калі будзе Вясна пасля лютай Зімы. І той дзень настане, а сведчаннем ісціны будуць выгадаваныя намі Беларусы. 

Настаўнік беларускай мовы і літаратуры вышэйшай кваліфікацыйнай катэгорыі Мянькоў Юры Уладзіміравіч

